
Siulequt 

Inuit 491-it angerlarsimaffeqanngillat, taakkulu nalorninermiillutik ilaannikkullu annilaangallutik 

inuupput. Angerlarsimaffeqanngitsut ajunnginnissartik pillugu ullut tamaasa pingaarutilinnik 

aalajangiisarput. Qanoq ilillutik najugaqarfissaminnik unnuiffissaminnillu pissarsissanerlutik, 

qanoq ilillutik nerisassarsissanerlutik aamma aningaasartuutimik qanoq ilillugit 

matussusernissaat, angerlasimaffeqanngitsut ingerlaavartumik sorsuutigisarpaat. Uagut 

inuiaqatigiittut tamanna akuersaarsinnaanngilarput. 

 

Angerlarsimaffeqanngitsuuneq ataasiakkaanut akiuuffiuvoq, kisianni ataasiakkaat akiuunnerat, 

inuiaqatigiit sinnerinut aamma sunniisarpoq. Angerlarsimaffeqanngitsuunerup inissiat 

amerlavallaartunik inuttallit amerliartornerat peqataaffigimmagu ilisimaneqarluarpoq. Inissiat 

amerlavallaartunik inuttallit innuttaasunut inissiani taakkunani najugaqartunut assigiinngitsunik 

arlalinnik kinguneqartarpoq, aamma inersimasut meeqqallu akornanni innarliinerit pinissaannut, 

atornerluinerullu annertunerulernissaanut aarlerinaammik annertunerulersitsisarluni, aamma 

inooqatigiinni ajornartorsiutit allat naleqqutinngitsumik katitigaalernerannik kinguneqartarluni. 

Angerlarsimaffeqanngitsut ataasikkaat inooqatigiinni ajornartorsiutaat taamaalillutik inuiaqatigiit 

sinnerini ajornartorsiutinngortarput. 

 

Inooqatigiinni pissutsini katitigaasuni angerlarsimaffeqanngitsuuneq ippoq. Innuttaasut 

angerlarsimaffeqanngitsunngortarnerat amerlarsoorpassuarnik pissuteqarsinnaavoq, 

taamaattoqarnerata tamatuma peqatigisaanik angerlarsimaffeqanngitsup pitsaanerpaamik 

ikiorneqarsinnaanera naammassiuminaallisittarpaa. Aaqqiissutit suliniutillu ataasiakkaat 

atorlugit angerlarsimaffeqanngitsuuneq unitsinneqarsinnaanngilaq, kisianni inuiaqatigiit 

nalinginnaasumik pitsanngoriartortinneqarneranni pisinnaalluni. Taamaattumik 

angerlarsimaffeqanngitsuuneq pillugu periusissiap massuma, meeqqanut, inuusuttunut 

ilaqutariinnullu suliassaqarfimmi, ineqarnermut suliassaqarfimmi aamma suliffeqarnermut 

suliassaqarfimmi periusissiat suliniutillu allat aallartinneqareertut sanianiinnissaa 

pingaaruteqarpoq. 

 

Unnuisarfinnik imaluunniit utaqqiisaagallartumik najugaqarfissatut aaqqiissutinik 

amerlanerusunik pilersitsinikkut angerlarsimaffeqanngitsuuneq aaqqinneqarnavianngilaq. 

Utaqqiisaagallartumik aaqqissutit angerlarsimaffeqanngitsut ilaannut maannakkorpiaq 

inisimmavimmik tunisisinnaapput, kisianni pinaveersaartitsinerusumik, ornigulluni aamma 

angusassamik toraagaqarluni angerlarsimaffeqanngitsuuneq pillugu suliaqartoqarnissaa 

pingaarluinnarpoq. Piffissami sivisuumi atorneqarsinnaasunik aaqqiissutinik 

pilersitsisoqassaaq, taakku piffissap ingerlanerani innuttaasut atugarliortut inuunerat 

pitsaanerulersissavaat. Innuttaasut angerlarsimaffeqanngitsunngornissaat 

pinngitsoortinniarlugu eqeersimaarnerusumik sulisoqassaaq. Namminersorlutik Oqartussanit, 

kommuninit, inissiaatileqatigiiffinnit NGO-nillu annertunerusumik akisussaaffimmik 

tigusisoqarnissaa suleqatigiittoqarnissaalu, suliamut tassunga piumasaqaataavoq. 

 

Angerlarsimaffeqanngitsuunerup akiorneqarnissaanik suliniutit siunissamilu 

angerlarsimaffeqanngitsuuneq pillugu suliassaqarfiup patajaallisaavigineqarnissaa, 

Naalakkersuisut angerlarsimaffeqanngitsuuneq pillugu periusissiaata siunertaraa. 

Angerlarsimaffeqanngitsut pisinnaatitaaffeqalernissaat akuerineqarnissaallu periusissiap 

peqataaffigissavaa, taamaattumillu pisariaqartitaminnik ikiorneqassallutik. Tamatuma 

peqatigisaanik periusissiap angerlarsimaffeqanngitsuuneq pillugu suliassaqarfimmi suliniutit 

aallartissavai, taakku siunissami suliassat sammivilerneqarnerat peqataaffigisinnaavaat. 

Periusissiaq Housing First-imik periaatsimik tunngaveqarpoq, taassumalu innuttaasut 

ineqarnerminnut imaluunniit inissaminnik tunineqarnerminnut atatillugu annertunerusumik 

ikiorneqarnerat kingunerissavaa. Innuttaasut najugaqarfeqanngippata, inuiaqatigiit innuttaasut 

atornerluisuuppata imaluunniit innuttaasut suliffeqalernissaannut ikiorsinnaanngikkaat 

nassuerutiginninnermik pisariaqartitsisoqarpoq. Innuttaasut ineriartornissaannut imminnullu 

isumagisinnaanissaannut pisortanit ikiorneqaratik najugassaqarneq tunngaviuvoq. 

 

Atuarluarisi 

 

Jess Svane 

Aallaqqaasiut 

Ulloq 1. januar 2022-mi inuit katillugit 56.562-it Kalaallit Nunaanni najugaqarput (Kalaallit 

Nunaanni Naatsorsueqqissaartarfik, 2022). Taakkunannga innuttaasut 491-it 

angerlarsimaffeqanngitsutut naliliiffigineqarpoq, tamanna inuiaqatigiit tamakkerlugit 1 

procentiisa missaaniippoq. Assersuutitut Danmarkimi inuiaqatigiit tamakkerlugit 0,1 procentii 

angerlarsimaffeqanngitsutut inuupput (Benjaminsen, 2022). Taamaalilluni Kalaallit Nunaanni 

angerlarsimaffeqanngitsut amerlassusaat nunanut allanut naleqqiullugu qaffasissorujussuuvoq. 

 

Angerlarsimaffeqanngitsut atugarliortullu inuusut qaffasissorujussuunerisa saniatigut, 

suliassaqarfik soqutiginninnermik aamma politikkikkut iliuuseqarsinnaanermik 

amigaateqarsimavoq. Inunnik isumaginninnermut suliassaqarfik inooqatigiinni ajornartorsiutinik 

oqimaatsunik suliarinninnissamut kivitsinissamullu isumalluutinik piginnaasanillu 

nalinginnaasumik amigaateqarfiuvoq. Innuttaasunut imaluunniit ilaqutariinnut annertuumik 

atugarliortunut isumaginninnermut suliassaqarfik annikitsuararsuarmik naleqqussagaavoq. 

Tamanna ilaatigut pissuteqarpoq isumaginninnermut suliassaqarfiup isumalluutinik, 

aningaasanik sulisunillu, amigaateqarnera aamma innuttaasut atugarliortut 

angerlarsimaffeqanngitsullu amerlanertigut annertunerusumik ikiorneqarnissamik, aamma 

oqartussanit eqeersimaarnerusumik ornigulluni suliniuteqarfigineqarnermik pisariaqartitsisartut. 

Innuttaasut isumaginninnikkut atugarliortut inooqatigiinni ajornartorsiuteqarunik 

ajornartorsiutimik ineriartornissaannut annertuumik aarlerinartorsiorput, aamma tamatuma 

peqatigisaanik oqartussaasunit imaluunniit NGO-nit ikiorneqanngikkunik inooqatigiinni 

ajornartorsiutimik qimannissaannut ajornartorsiortorujussuusarput.  

 

2022-mi nuna tamakkerlugu angerlarsimaffeqanngitsunik kisitsineq suliarineqarpoq. Kalaallit 

Nunaanni tamarmi angerlarsimaffeqanngitsut 491-iusut1 missiliorneqarpoq. Amerlassutsip suli 

qaffasinnerusinnaanera nalilerneqarpoq, tassami angerlarsimaffeqanngitsuunerup ersinngitsup 

qulaajaaffigineqarsinnaanera ajornakusoormat (Arnfjord & Perry, 2022). Kommunini tamani 

angerlarsimaffeqanngitsoqarpoq. Angerlarsimaffeqanngitsuuneq illoqarfinni annerusuni 

takussaanerusarpoq. Pingaartumik Nuummi Ilulissanilu angerlarsimaffeqanngitsut 

amerlanersaat nassaassaapput. Tamatuma saniatigut Qaqortumi Tasiilamilu annertuumik 

angerlarsimaffeqanngitsoqarpoq. 

 

Inuiaqatigiinni nalinginnaasumik illoqarfinni annerni inissaaleqinerup saniatigut, 

suliffissaqannginnerup, appasissumik isertitaqarnerup aamma piviusumik piitsuunerup 

malitsigisaanik aningaasaqarnikkut unammilligassat, ilutsit inuiaqatigiinnilu pissutsit ilagaat 

angerlarsimaffeqanngitsoqalertarneranut nassuiaaqataasinnaasut. 

 

Innuttaasut isumaginninnikkut ajornartorsiutiminnik ikiorneqarsimannginnerat 

angerlarsimaffeqanngitsunngornermik kinguneqartartoq amerlanertigut takuneqartarpoq. 

Tamanna innuttaasut meeraanerminni siusissukkut innarlerneqarnerannik imaluunniit 

sumiginnarneqarnerannik, ilinniartitaanermi, suliffeqarnermi imaluunniit allarujussuarmik 

pissuteqarsinnaavoq. Angerlarsimaffeqanngitsuunermut pissutsit pinaveersaartitsinermik 

suliniutinik aamma Politiit, peqqinnissaqarfiup kommunillu akornanni suliassanik ataqatigiittumik 

aaqqiissuteqartarnerup amigaataaneranik aamma pissuteqartarpoq. 

 
1 Siullerpaamik aaqqissuulluakkamik peqqissaarussamillu tunngaveqartumik 2022-mi nuna tamakkerlugu 

angerlarsimaffeqanngitsut kisinneqarnerat pissutigalugu, angerlarsimaffeqanngitsunik nalunaarsorneqarsimanngitsunik 
peqarnissaa ilimagineqarpoq. Taamaattumik amerlassuseq inerniliussatut isigineqassanngilaq, kisianni amerlassutsip 
qanoq annertutigineranik aamma katitigaanerata qanoq isikkoqarneranut naleqqatut isigineqassalluni. Innuttaasut 
atugarliortut angerlarsimaffeqanngitsullu nikeriallaqqissuupput, piffissallu ingerlanerani allanngorartuarlutik (Arnfjord & 
Perry, 2022). 

Periusissiamut tunuliaqutaasoq 

Sulianik ilisimasalinnit arlalinnit, innuttaasunik angerlarsimaffeqanngitsunik atugarliortunillu 

sullissisunit ilisimasat misilittakkallu tunngavigalugit periusissiaq suliarineqarpoq. August 2021-

mi Nuna tamakkerlugu Angerlarsimaffeqanngitsunik Oqaloqatiginnittarfik Naalakkersuisut 

aallartippaat. Suliassaqarfimmi sulianik ilisimasalinnit soqutigisaqaqatigiinnillu 

oqaloqatiginnittarfik inuttaqarpoq. Angerlarsimaffeqanngitsuuneq pillugu suliassaqarfiup 

pisariaqartinneqartumik salliutinneqartannginnera oqaloqatiginnittarfimmi 

erseqqarissisinneqarpoq. Taamaalillutik innuttaasut atugarliortut naammattumik 

ikiorneqartannginnerat tapersersorneqartannginnerallu, taamaattumillu inooqatigiinni 

isumaginninnikkut pisinnaajunnaariartulersarnerat NGO-t oqaluttuaraat. 

 

Oqaloqatiginnittarfik tunuliaqutaralugu angerlarsimaffeqanngitsuuneq pillugu periusissiaq 

Naalakkersuisut aallartippaat. Periusissiap suliarineqarnerani ilisimasaminnik 

ilanngussinissaminnut aamma siunissami angerlarsimaffeqanngitsuuneq pillugu 

suliassaqarfiup qanoq ililluni pitsanngorsaavigineqarnissaa pillugu siunnersuusiornissaminnut, 

sulianik ilisimasassallit suleqatigiissitani ikittunik inuttallit periarfissinneqarput. Sammisat 

malillugit suleqatigiissitat agguarneqarput, taakkunani ilaatigut inissiat innuttaasullu 

angerlarsimaffeqanngitsut atugarliortullu pillugit oqartussaasoqarfiit akornanni 

suleqatigiissinnaaneq eqqartorneqarluni. Taamaalillutik periusissiami suliniutissat 

suleqatigiissitanit taakkunanngaanneersunit sulianik ilisimasalinnit, piviusumik ilisimasanik 

aamma qisuariaatinik tunngaveqarput. Angerlarsimaffeqanngitsuuneq pillugu 

oqaloqatiginnittarfiup 2023-mi nangeqqinnissaa siunertarineqarpoq. 

 

Angerlarsimaffeqanngitsuuneq pillugu suliassaqarfik pillugu kinaassusersiunngitsumik 

ilisimasaqalernissaq anguniarlugu, suliassaqarfik pillugu qulaajaanissaq Socialt 

Udviklingscenter (SUS) suleqatigalugu Naalakkersuisut imissutigaat. Innuttaasunut 

inuiaqatigiinnullu angerlarsimaffeqanngitsuunerup ajornartorsiortitsinera nalunaarusiap 

allaaseraa, aamma angerlarsimaffeqanngitsuuneq pillugu oqaloqatiginnittarfimmi sulianik 

ilisimasallit ajornartorsiutitut taasaasa assingi amerlasuut tikkuarlugit. Nalunaarusiaq 2022-mi 

novembarimi tamanut saqqummersinneqarpoq. 

 

Periusissiap angerlarsimaffeqanngitsuuneq pillugu suliassaqarfimmik qanoq 

pitsanngortitsisoqartiginersoq pillugu paasinarsisitsiniarluni, baseline-imik taaneqartartumik 

(aalajangersimasumik naleqqiussiffimmik) periusissiaq peqarniassammat, Naalakkersuisut 

nuna tamakkerlugu angerlarsimaffeqanngitsunik kisitsinissamik imissuteqarput. Kisitsineq 

Ilisimatusarfimmit suliarineqarpoq, taamaalillunilu siunissami angerlarsimaffeqanngitsuuneq 

pillugu suliassaqarfimmi kisitsisarnissat suliat pillugit ilisimatusarnermullu atasumik 

tunngaveqarnissaat qulakkeerneqarluni. 

 

Periusissiornermi sullinniakkat erseqqissaaviginiarlugit, kiisalu angerlarsimaffeqanngitsuuneq 

pillugu suliassaqarfiup ukkatarineqarnerulernissaa pilersinniarlugu, ilanngullugu 

Naalakkersuisut angerlarsimaffeqanngitsuunerup nassuiaaserneqarnera suliarisimavaat. 

Nassuiaaneq allanngortitsivoq, tassami Naalakkersuisut isaannit kikkut 

angerlarsimaffeqanngitsutut isigineqarnersut erseqqissumik killilersorneqarmata 

nassuiarneqarlutillu. Nassuiaat 2022-mi oktobarimi saqqummiunneqarpoq aamma ilanngullugu 

periusissiaq kingusinnerusukkut itisiliivigineqassalluni. 

Periusissiaq aqutsisoqatigeeqarpoq, taanna kommuninit aamma Namminersorlutik 

Oqartussanit sinniisunik inuttaqarpoq. Kommunit periusissiami sunniuteqaqataanissaasa 

qulakkeerneqarnissaa Naalakkersuisunit pingaartinneqarluinnarpoq. Ilanngullugu 

tamakkiisumik isiginnittumik periusissiap aallaaveqarnissaa qulakkeerniarlugu, 

Namminersorlutik Oqartussat siamasissumik sinniisoqartitsinissaat, assersuutigalugu 

Ineqarnermut Attaveqaasersuutinullu Naalakkersuisoqarfimmit, Aningaasaqarnermut 

Naligiissitaanermullu Naalakkersuisoqarfimmit, Peqqissutsimut Naalakkersuisoqarfimmit 

aamma Isumaginninnermut, Suliffeqarnermut Nunamullu Namminermut 

Naalakkersuisoqarfimmit ukkatarineqarpoq. 

Periusissiap siunertaa  

Angerlarsimaffeqanngitsuuneq aamma artornartumik inooqatigiinni atugarliorneq pillugu 

suliaqarnermi nutaamik sammiviliisoqarnissaa, angerlarsimaffeqanngitsuuneq pillugu 

Naalakkersuisut periusissiaata siunertaraa. Angerlarsimaffeqanngitsuuneq pillugu 

suliassaqarfimmi suliaqarnermi siusinnerusukkut sammivimmik ataatsimoorussamik 

peqanngilaq. Inersimasunut suliassaqarfimmi kommunini tallimaasuni tamani aamma nuna 

tamakkerlugu angerlarsimaffeqanngitsuunermi ajornartorsiutit pillugit suliaqartoqarnerunissaa 

periusissiap peqataaffigissavaa. Piviusumik periusissiap siunertaraa: 

Angerlarsimaffeqanngitsut ikilinissaat aamma angerlarsimaffeqanngitsuunerup 

akuerineqarnissaa 

Angerlarsimaffeqanngitsut amerlassusaasa periarfissaqartillugu ikilisinneqarnissaat, 

periusissiap siunertaraa. Suliassaq ajornaatsuinnaanngilaq, tassami 

angerlarsimaffeqanngitsuuneq pissutsinik amerlasuunik, Naalakkersuisut piviusumik 

sunniiffiginissaannut ajornakusoortitaannik, pissuteqartarpoq. Inersimasut akornanni 

angerlarsimaffeqanngitsuuneq inooqatigiinnilu atugarliortuuneq ingerlatsivinni akuerineqassaaq 

suliassanilu salliutillugu isigineqassalluni, taamaalilluni innuttaasut pisariaqartitaminnik 

ikiorneqassammata. Innuttaasut angerlarsimaffeqanngitsut inuunermi atukkaminnut, 

oqartussaasunit ataqatigiissitamik tapersersorneqarneq aqqutigalugu 

pitsanngorsaanissaminnut periarfissinneqarnissaat qulakkeerneqassaaq. 

 

Inooqatigiinni ajornartorsiutit pillugit annertunerusumik soqutiginninnissap aamma 

akuersinissamik piginnaasaqarnissap anguneqarnissaa, periusissiap anguniarpaa. Massakkut 

neqeroorutaasut atorlugit angerlarsimaffeqanngitsuunermi ajornartorsiutit 

aaqqinneqarsinnaannginnerannik tamanna pissuteqarpoq, kisianni isumaginninnermi sulinermi 

nutaamik eqqarsartoqarnissaa aamma periaatsit allanngortinnissaat pisariaqartinneqarput. 

Ersinngitsumik angerlarsimaffeqanngitsut angerlarsimaffeerussinnaasullu aqqusinermi 

imaluunniit unnuisarfinni erseqqissumik angerlarsimaffeqanngitsunngornissamut 

annertuumik aarlerinartorsiorput. 

Pinaveersaartitsineq annertunerusoq 

Pinasuartumik sulineq pingaarnertullu ajornartorsiutinik piusunik aaqqiinissamik ukkataqarneq 

sulisaatsimi suliarissallugu ajornartorujussuuinnarani, kisianni aamma akisoorujussuuvoq. 

Tamatuma saniatigut katsorsarneqarnissamik neqeroorutit ersittumik 

angerlarsimaffeqanngitsunut sammitinneqarput, pisut ilaanni pingaarnertut artorsaatinut 

ersiutaasunik katsorsaanerusarlutik, angerlarsimaffeqanngitsunngornissap 

pinaveersaatitsinerusutut imaluunniit innuttaasut ataasiakkaat ajornartorsiutaannut 

katsorsaanerunatik. Taamaalilluni pinaveersaartitsinermik suliaqarneruneq inuttut 

allaffissornikkullu iluaqutaassaaq. 

Siamasissumik pinaveersaartisinermik suliaqarnissaq, periusissiami kissaatigineqarpoq. 

Suliniutit angerlarsimaffeerunnissamik pinaveersaatitsisinnaasut patajaallisaavigineqarnissaat, 

angerlarsimaffeqanngitsunngornissallu pinngitsoortinnissaanik pitsaaliorneqarnissaanillu 

aaqqissuussaanikkut aaqqissuussinermilu aallaaviit patajaallisaavigineqarnissaat 

suliarineqassasut, periusissiap siunertarai. 

 

Suliniutit pinaveersaartisinermik suliniutaasut periusissiap patajaallisaavigissavai, taakku 

ajornartorsiutinut ataasiakkaanut ima annertutigilernissaannut, allaat 

angerlarsimaffeqanngitsunngornermik kinguneqarlutik, aarlerinaatinik millisitsissapput. 

Taamaalilluni pinaveersaartisineq tassaavoq suliniutit innuttaasunik meeraaneraninngaanniit 

malinnaasussat, inersimasunngornermi angerlarsimaffeerunnissamut aarlerinaateqarneq 

millisillugu. 

 

Pinaveersaartisineq aamma tassaasinnaavoq aaqqissuussinermi aaqqissuussaanikkullu 

pitsanngoriaatit, innuttaasut angerlarsimaffeerutinnginnissaannut pitsaanerusumik 

aallaavimmik tunisisussat. Assersuutigalugu tassaasinnaapput ikaarsaarnernik, 

angerlarsimaffeqanngitsunngornermik pilersitsisinnaasunik immikkut ukkatarinninnerit: 

ilinnniarfimmiinnermut atatillugu nuunneq, illoqarfimmut allamut nuunneq, sivisuumik 

napparsimasoqartillugu periarfissat imaluunniit innuttaasunut ersinngitsumik 

angerlarsimaffeqanngitsunut inigisassatut qinigassat allaanerusut. 

Suliniutit tamakkiisumik isiginnittut – inuk qitiutillugu 

Suliassaqarfimmut suliassanut periusissiaq nutaamik sammiviliissaaq, taamaalilluni siunissami 

angerlarsimaffeqanngitsuuneq pillugu suliassaqarfimmut allaanerusumik nutaamillu 

eqqarsarluni suliaqartoqalissammat. Innuttaasut pisariaqartitaasa qitiutinneqarnissaat 

periusissiami kissaatigineqarpoq, angerlarsimaffeqanngitsut tamarmik aaqqiinissamut 

ilusissamik assigiimmik neqerooruteqarfigineqarnatik, innuttaasunulli naleqqussakkanik 

ingerlatassanik  aamma iliuusissanut pilersaarutinik suliarinnittoqassalluni. 

 

Housing First sinaakkusiullugu innuttaasut ikiorneqarnerat tapersersorneqarnerallu 

periusissiami tunngavilerneqassaaq. Taamaalilluni angerlarsimaffeqanngitsut 

annertunerusumik ikiorneqarnissaat tapersersorneqarnissaallu periusissiap siunertaraa, 

tassami innuttaasut eqimattakkuutaat taakku annertunerpaamik pisariaqartitsimmata. Ukiui, 

suiaassusaat, peqqissutsimut tunngasut il.il. apeqqutaatillugit angerlarsimaffeqanngitsut 

kommuninit ikiorneqassapput tapersersorneqarlutillu. Periusissiaq katsorsarneqarnissamik 

neqeroorutinut pioreersunut soorlu Allorfittut ilusilinnut ataqatigiissinneqassaaq. 

 

Innuttaasut kommunillu akornanni ajunngitsumik pissuseqarneq suleqatigiinnerlu tamakkiisumik 

isiginnilluni suliniuteqarnermut annertuumik tunngaviussapput. Ilanngullugu oqartussaasut 

akornanni pitsaasumik suleqatigiinnissaq pisariaqartinneqarpoq. 

Angerlarsimaffeqanngitsunut pitsaanerusumik ilitsersuineq 

Angerlarsimaffeqanngitsut inuillu atugarliortut pisortani aaqqissuussamik naapitsinerminni 

pitsaanerusumik ilitsersuisoqarnissaa tapersersuisoqarnissaalu qulakkeerneqarnissaat 

periusissiap siunertaraa. Innuttaasut kommunillu akornanni ingerlaavartumik 

attaveqatigiittarnissaq pingaaruteqarluinnarpoq, taamaalilluni suliniutit atorsinnaanerinut 

pitsaanerpaamik aallaaveqartoqassammat. Pisortani oqartussaasuniit ullumikkornit 

allaanerusumik tapersersuinermik ikiorsiinermillu piviusumik pisariaqartitsisoqarpoq. Kommunit 

suleriaasiat annertunerusumik ornigulluni sullissinertut ingerlanneqarnissaa aamma innuttaasut 

oqartussallu akornanni pitsaanerusunik attaveqarfinnik pilersitsisoqarnissaa, periusissiap 

siunertaraa. 

 

Periusissiami suliniutit aqqutigalugit angerlarsimaffeqanngitsunut pitsaanerusumik 

ilitsersuinissap pilersinneqarnissaa ikorfartorneqassaaq. Kommunini ingerlatsivik ataaseq 

atorlugu attaveqarsinnaaneq annertunerusumik sulissutigineqarnissaa anguniagaavoq, 

innuttaasup suminngaanniit ikiorneqarnissaminik pisariaqartitsinera apeqqutaatinnagu 

ilitsersuisoqarsinnaassallunilu ikiuisoqarsinnaassalluni. Tamanna periarfissaatillugu kommunini 

taamatut suleriaaseqarneq ingerlanneqalissasoq innersuussutigineqarpoq.  

Najugaqariaatsit angerlarsimaffeqanngitsut immikkut pisariaqartitaannik 

naammassinnissinnaasut 

Illoqarfinni annerusuni inissaaleqineq angerlarsimaffeqanngitsuunerup annertusiartorneranut 

ilapittuutaavoq. Inissaaleqineq inuiaqatigiinni nalinginnaasumik ajornartorsiutaavoq, 

innuttaasunut tamanut sunniisartoq. Siunissami ineqarnermut suliassaqarfimmi immikkut 

najugaqariaatsit, angerlarsimaffeqanngitsut inuillu atugarliortut tapersersorneqarnissamik 

katerisimaaqateqarnissamillu pisariaqartitaannik naammassinnittut, pisariaqartinneqarput. 

Angerlarsimaffeqanngitsut immikkut pisariaqartitaanni aamma immikkut najugaqariaatsit 

ilaatinneqarnissaat, periusissiami kissaatigineqarpoq. 

 

Periusissiami suliniutit arlallit aqqutigalugit innuttaasunut angerlarsimaffeqanngitsunut 

najugaqarfissatut neqeroorutinik nutaanik, utaqqiisaagallartuusinnaasunik aamma 

ikaarsaarnermi najugaqarfiusinnaasunik imaluunniit piffissami sivisunerusumi 

tapersersorneqarnissamik neqeroorutaasunik, ineriartortitsineq aallartinneqarniarpoq. 

Isumaginninnermik ingerlatsivik aqqutigalugu inissianik innersuussisarnernit aamma 

ineqartitsinissamut aaqqissuussinernit piviusunik allaanerusunik qinigassaqarnissaq, 

periusissiaq aqqutigalugu pilersitsisoqarnissaa pingaaruteqarluinnarpoq. 

Pitsaanerusumik inuuneqalernissap tungaanut aqqutip ukkatarineqarnerunissaa 

Innuttaasoq angerlarsimaffeeruppat, pitsaanerusumik inuuneqalernissaa anguniarlugu 

suliniartoqarnissaa pingaaruteqarluinnarpoq, piffissami ungasinnerusumi 

tapersersorneqarnissamik ilitsersorneqarnissamillu pisariaqartitsineq minnerulissammat. 

Angerlarsimaffeqanngitsuuneq pissutsitut nalinginnaasutut isigineqassanngilaq 

isigineqanngisaannassallunilu. Taamaattumik suliassaqarfimmi suliani tamani, 

angerlarsimaffeqanngitsup innuttaasunut allanut piumasaqaataasut assinginik 

piumasaqarfigineqarlutik inuiaqatigiinni ilaalernissaat tamatigut pingaarnertut 

anguniagaassaaq. Innuttaasunut atugarliortunut angerlarsimaffeqanngitsunullu suliniutit 

inaarutaasumik anguniagaat tamatigut tassaasariaqarpoq, innuttaasut nammineerlutik 

ineqalernissaat imminnullu pilersorsinnaanngornissaat. 

 

Innuttaasoq peqatigalugu annertunerusumik sulisoqarnissaata qulakkeerneqarnissaa 

periusissiap siunertaraa, taamaalillutik innuttaasut aqqutissaminnik ineriartornissallu 

ingerlanissaanik takunnissinnaalerlutik. Innuttaasut atugarliortut angerlarsimaffeqanngitsullu 

angerlarsimaffeqanngitsuunerup qimannissaanut periarfissaqalernissaat 

takunnissinnaalernissaallu pingaaruteqarluinnarpoq. Pinaveersaartitsineq, tapersersuineq 

ikiuinerlu pitsaanerusumik inuuneqalernissamut alloriarnerit siullersarisinnaavaat, 

taamaattumillu suliniutit innuttaasut angerlarsimaffeqanngitsunngornerannut pissutaasut 

ilaasaa aaqqinneqarnissaannut ikiorsinnaassallugu. 

Atortussanngortitsinissamut pilersaarusiaq, suliniutit aamma 
periusissiami nangaassutit 

Angerlarsimaffeqanngitsuunermi ajornartorsiutip tunngavia katitigaammat, aamma 

angerlarsimaffeqanngitsuunermi ilutsit arlaqarmata, innuttaasunut angerlarsimaffeqanngitsunut 

inuunermi atugassarititaasut pitsanngorsarneqarnissaannut suliniutinik assigiinngitsunik 

pisariaqartitsisoqarpoq. Periusissiami suliniutit pingaarnertut pingasunut immikkoortinneqarput, 

takussutissiaq 1 takuuk: 

 
Takussutissiaq 1: Suliniutit pillugit ataatsimut isiginninneq 

 

 

Najugaqartitsinissamut suliniutit  

1. Pinasuartumik najugaqarfissat 

2. Innuttaasunut atugarliortunut najugaqatigiiffiit 

3. Kommuneqarfik Sermersuumi Housing First pillugu misiligutaasumik suliniut 

4. Siusinnerusukkut inissinneqartunut najugaqarfissatut neqeroorutit 

Pinaveersaartitsineq, ikiuineq tapersersuinerlu 

5. Nalaassimasamik kingunerlutsitsisunut ammasumik katsorsaavik 

6. Angerlarsimaffeqanngitsuuneq pillugu suliassaqarfimmut isumaginninnikkut 

inatsisiliorneq 

7. Nuup avataani aqqusinermi sullissisussanik pilersitsineq 

8. Naalagaaffeqatigiinnerup iluani innuttaasut kalaallit pillugit suleqatigiinneq 

annertunerusoq 

Ilisimasat ilisimasanillu avitseqatigiinneq 

9. Angerlarsimaffeqanngitsuuneq pillugu nassuiaat 

10. Nuna tamakkerlugu angerlarsimaffeqanngitsunik kisitsineq 

11. NGO-nut kommuninullu qarasaasiakkut nalunaarsuinermut immersugassaq 

12. Nuna tamakkerlugu Angerlarsimaffeqanngitsut pillugit Oqaloqatiginnittarfiup 

patajaallisarneqarnera 

13. Angerlarsimaffeqanngitsuuneq pillugu paasisanik ingerlatsivik 

Najugaqartitsinissamut 
suliniutit

Pinaveersaartitsineq, 
ikiuineq 

tapersersuinerlu

Ilisimasat ilisimasanillu 
avitseqatigiinneq

Salliutitsineq aningaasaqarnerlu 

Angerlarsimaffeqanngitsuuneq pillugu suliassaqarfimmi suliaqarnerup sapinngisamik 2023-miit 

ukiunilu aggersuni ingerlanneqarnissaa Naalakkersuisut kissaatigaat. Taamaattumik ukiut 

arlallit ingerlaneranni ingerlaavartumik suliniutinik aallartitsisoqartarnissaa periusissiami 

siunertarineqarpoq, suliniutit ilaat suliniutinut allanut atassuteqarmata. Ilanngullugu suliniutit 

ilaasa atortussanngortinneqarnissaat piffissamik atuiffiussaaq aamma 

atortussanngortinneqarnissaannut piffissat killillit assiginngitsut atorneqartussaallutik. 

 

Suliniutit assigiinngitsut atortussanngortinneqarnissaat Namminersorlutik Oqartussani 

kommuninilu aningaasanik isumalluutinillu piumasaqaatitaqarnerat erseqqissassallugu 

pingaaruteqarpoq. Salliutitsinissamut aningaasalersuinissamullu periarfissanut tunngatillugu 

Naalakkersuisuni Inatsisartunilu politikkikkut siamasissumik oqallinnissamut suliniutit 

qinnuiginnipput. Aningaasanut inatsisissamik suliaqarnermut aamma ataatsimoortumik 

tapiissutit pillugit isumaqatigiissutinut atatillugu, suliniutit sorliit pingaarnersiuinermi 

salliutinneqassanersut pillugit Naalakkersuisut ukiut tamaasa innersuussuteqartarput. 

Pingaarnersiuinerit aningaasaliissutinillu nutaanik nassaartoqassappat, suliniutit ataasiakkaat 

pisariaqartitaannik annertussusaannillu tunngaveqartinneqassapput. 

 

Suliniutit ilaat Namminersorlutik Oqartussani kommuninilu aningaasaqarnikkut isumalluutitigullu 

killissarititaasut pioreersut iluanni aallartinneqarsinnaapput, massa allat aningaasanut inatsit 

imaluunniit ataatsimut tapiissutit pillugit isumaqatigiissut aqqutigalugit aningaasaliissutinik 

amerlanerusunik salliutitsisoqarnissaanik piumasaqarfiusut. 

 

Suliniutit tamarmik sukkanerpaamik naammassineqarnissaat aallaaviatigut Naalakkersuisut 

kissaatigaat, kisianni isumalluutit imarisinnaasallu tunngavigalugit ingerlaavartumik 

aaqqiisoqartarnissaa naatsorsuutigineqassaaq. Angerlarsimaffeqanngitsuuneq pillugu 

suliassaqarfimmi suliaqarnermut aningaasaqarnerup tungaasigut piginnaassuseq 

apeqqutaammat ataqatigiissinneqassallunilu, tamatuma ilaatigut kinguneraa.  

Inissianik niuerfiup killissarititai 

Suliniutit qulaani taaneqartut arlallit piviusunngortinnissaannut tunngatillugu, inuiaqatigiinni 

inissaqarniarnermi pissutsit unammilligassaqartitsisut, Naalakkersuisut ilisimavaat. Nunap 

ilarujussuani inissaaleqinerup piffissap sivikitsup iluani innuttaasunut 

angerlarsimaffeqanngitsunut inissianik salliutitsinissaq ajornakusoortippaa. Ilanngullugu 

ineqarnermut suliassaqarfimmi unammilligassat piviusut, assersuutigalugu 

sanaartorsinnaassuseq atortullu akii, inissianik nutaanik sanaartornissamut periarfissanut 

unammillernartoqartitsipput. 

 

Taamaattumik suliniutinut amerlasuunut, inissianik ajornartorsiutit akisussaaffimmut allamut 

saatinneqarnissaat, periusissiami matumani apeqqutaassaaq. Inissianik niuerfimmi 

inissiaatigineqartut naammanngimmata, periusissiami matumani inissiat pillugit suliniutit 

tamarmik ukiut ikittuinnaat iluanni piviusunngortinneqarsinnaanerat piviusorsiunngilaq. 

Angerlarsimaffeqanngitsuuneq pillugu nassuiaat – periusissiami 
sullinniarneqartut 

Angerlarsimaffeqanngitsut pillugit periusissiami innuttaasut sorliit saaffigineqarnersut kiisalu 

innuttaasuni eqimattakkuutaat siunissami ikiuinermik tapersersorneqarnermillu ukkassisunik 

immikkut suliniuteqarfinnut ilaassanersut pillugit, 2022-mi novembarimi pisortatigoortumik 

angerlarsimaffeqanngitsuuneq pillugu nassuiaat Naalakkersuisut saqqummiuppaat. Innuttaasut 

isumaginninnikkut annertuumik atugarliortut aamma angerlarsimaffeqanngitsut innuttaasut 

eqimattakkuutaat siamasissut nassuiaammi ilaatinneqarput, taakku oqartussaasut 

angusassamik toraagaqarlutik aamma pisinnaatitaaffinnik aalajangersaallutik 

suliniuteqarfigisinnaasaat. 

 

Maannakkorpiaq nammineerlutik immineq toqqissisimanartunik isumannaatsunillu 

unnuiffissaminnik, inatsisit malillugit piffissaa aalajangernagu najugaqarfigisinnaasaminnik 

qinersinissaminnut isumalluuteqannginnerat, innuttaasunut inuunerminni piffissap ilaani 

angerlarsimaffeeruttartunut ataatsimoorfiuvoq (Isumaginninnermut, Suliffeqarnermut 

Nunamullu Namminermut Naalakkersuisoqarfik, 2022). 

 

Pisortatigoortumik angerlarsimaffeqanngitsuuneq pillugu Naalakkersuisut nassuiaataat 

pingaarnertut pingaannginnertullu allaaserinninnernik immikkoortiterinernilu 

immikkoortiterneqarpoq. Tamatuma kingorna pingaarnertut allaaserinninnerit 

immikkoortiternerillu ataaniittunut sisamanut aggorneqarput: ersittumik 

angerlarsimaffeqanngitsuuneq, ersinngitsumik angerlarsimaffeqanngitsuuneq, 

angerlarsimaffeerunnissamut aarlerinartumiittut aamma angerlarsimaffeeruteriaannaat. 

Nassuiaat killeqarpoq, tassami innuttaasut ersittumik angerlarsimaffeqanngitsutut inuusut 

aamma unnuiffissaminnik amigaateqartut, kiisalu innuttaasut 

angerlarsimaffeerunnissaminnik aarlerinartorsiortut, kisianni angerlarsimaffeqanngitsutut 

paasineqartussatut ilaatinneqarmata. 

 

Ersittumik angerlarsimaffeqanngitsut assersuutigalugu inuit silami, tummeqqani imaluunniit 

toqqini unnuisartut pineqarput. Ersinngitsumik angerlarsimaffeqanngitsuunermi 

taassaasinnaapput inuit, assersuutigalugu utaqqiisaagallartumik najugaqarfinni imaluunniit 

ikinngutini, ilaquttani nalunngisaniluunniit unnuisartut. Ilanngullugu inuit 

angerlarsimaffeerunnissamik aarlerinartorsiortut pineqarsinnaapput. 

 

Immikkoortitsinerit ataatsimoortinneqarsinnaammata naqissusissallugu pingaaruteqarpoq. 

Taamaalilluni angerlarsimaffeqanngitsoq ersinngitsumik 

angerlarsimaffeqanngitsuusinnaavoq aamma taamaalilluni angerlarsimaffeerunnissamik 

aarlerinartorsiorsinnaalluni. 

 

Takussutissiaq 2-mi pingaarnertut immikkoortiterinerillu marluk pingaannginnertullu 

allaaserinninnerit immikkoortiterinerillu sisamat takutinneqarput. 

Najoqqutaq: (Isumaginninnermut, Suliffeqarnermut Nunamullu Namminermut Naalakkersuisoqarfik, 2022). 

 

Ersittumik angerlarsimaffeqanngitsut tassaapput innuttaasut toqqaannartumik aqqusinerni 

angerlarsimaffeqanngitsutut takuneqarsinnaasut. Assersuutigalugu tassaapput innuttaasut 

unnuisarfinnik unnuiffissatullu neqeroorutinik allatut ilusilinnik atuisartut. Innuttaasut silaannarmi 

unnuinissaminnut, toqqini, angallatini imaluunniit illuni atorunnaarnikuni qimarngusartut. 

 

Ersinngitsumik/takussaanngitsumik angerlarsimaffeqanngitsut pineqarneranni 

eqqartorneqarput innuttaasut, nammineq aalajangiiffigisinnaasaminnik siniffissaminnik 

pinissaminnut periarfissaqannginnertik pissutigalugu utaqqiisaagallartumik najugaqartut 

imaluunniit namminneq sumi najugaqarnissaminnik toqqaasinnaanngitsut. Assersuutigalugu 

sofani sineqattaartartut, tassani innuttaasut ikinngutiminni, ilaquttaminni imaluunniit 

nalunngisaminni sinittarlutik. Imaluunniit sofami sininniassagamik atortittartuusut, tassani 

unnuinissaminnut kinguaassiutitigut atoqatigiinnikkut akiliisaartut. Aamma tassaasinnaapput 

nakuuserfigineqarnermik (tarnikkut timikkulluunniit) eqqugaasut, najugaqarfissamik allamik 

najugaqarnissaminnut periarfissaqanngitsut. Ilanngullugu eqimattakkuutaani taakkunani arnat, 

siniffissaminnik pissarsiniassagamik taamaallaat angummik najugaqateqartut 

naapinneqarsinnaapput. 

 

Angerlarsimaffeerunnissamik aarlerinartorsiornermik tunngavilimmik 

angerlarsimaffeqanngitsuusut tassaapput innuttaasut eqimattakkuutaat, 

angerlarsimaffimminnik annaasaqaqqajaasut. Uani pineqarput inuit tamarmik inooqatigiinni 

atugarliorlutik inissisimasut, tassani innuttaasup angerlarsimaffeerunnissaanik 

kinguneqarsinnaalluni. Assersuutigalugu ineqarnermut akiligassanut kinguaattoorutit, 

najugaqartut naammagittaalliuutaat, avinneq imaluunniit assersuutigalugu angerlarsimaffimmi 

nakuuserneq pissutigalugu taama inissisimasut. Aamma assersuutigalugu ulloq unnuarlu 

paaqqinnittarfinni inissinneqarsimasut imaluunniit inissiisarfinni inissinneqarsimasut, 

inissinneqareernermik kingorna nammineq najugassaqanngitsut. Imaluunniit tassaasinnaapput 

inuit utaqqiisaagallartumik inissarsisitaasut. Assersuutigalugu arnat, nakuuserfiusumi inuusut 

aamma qimaanissaminnik eqqarsaatersortut, aamma inuit illuni/inissiani amerlavallaartunik 

inuttaqartuni inuusut, eqimattakkuutaanut taakkununnga ilaapput. 

Takussutissiaq 2: Angerlarsimaffeqanngitsuunneq pillugit nalunaarsuut 

Angerlarsimaffeeruteriaannaat tassaapput inuit nammineerlutik najugaqartut, kisianni 

assersuutigalugu tarnikkut nappaateqarneq pissutigalugu nammineq kisimiillutik 

inigisaminniissinnaanngitsut. Inuit taakku nammineq inigisaminni ikiorneqarnissamik 

tapersersorneqarnissamillu pisariaqartitsipput, angerlarsimaffeerunnissaminnullu annertuumik 

aarlerinartorsiorlutik. 

Housing First – periusissiami tunngaviusoq 

Periusissamut piffissaq ungasinnerusoq eqqarsaatigalugu Housing First anguniagaavoq. 

Housing First tassaavoq angerlarsimaffeqanngitsuuneq pillugu tamakkiisumik isiginnittumik 

aallaaveqarneq – innuttaasunut atugarliortunut sullissinermi tamakkiisumik isiginnittumik 

aallaaviusoq, tassani innuttaasoq pingaarnertut nammineq inissaminik tunineqarluni, aamma 

tamatuma peqatigisaanik innuttaasup inuttut ataasiakkaatut ajornartorsiutaanut 

isumaginninnikkut suliniutitut iluseqartunik, najugaqarfimmini tapersersorneqarnissamik 

pissalluni. Nammineq inigisassamik tunineqarneq, innuttaasup ajornartorsiutai allat 

suliarineqarsinnaanerannut tunngaviuvoq. 

 

Takussutissiaq 3: Housing First pillugu ataatsimut isiginninneq 

 

 

 

Isumaginninnikkut sulinermi taamatut aallaaveqarneq massakkut suleriaatsimut 

assersuukkaanni nutaatut eqqarsarneruvoq, tassani innuttaasut angerlarsimaffeqanngitsut 

ilaannakortumik ikiorneqarlutik, kisianni aalaakkaasumik najugaqarfeqarnissamut pissutsit 

piviusumik nammineq akisussaaffigissallugit. Tamanna aporfissaqarpoq, tassami inuit 

atugarliortut akiitsut, tarnikkut ajornartorsiuteqarnerit imaluunniit ineqarnermut akiligassanut 

kinguaattoorutit pissutigalugit najukkamik attatiinnarnissaannut 

unammilligassarpassuaqarmata. 

 

Housing First-imi isumaginninnermi suliat pillugit tamakkiisumik isiginnilluni suleriaaseq 

aallaaviuvoq, tassani innuttaasup ajornartorsiutai assigiinngiiaartut ataatsimoortillugit 

nalilerneqassallutik. Taamaalilluni initaarnissamut ikiorneqarnissamik aamma inigisap 

attatiinnarnissaanut ikiorneqarnissamik pisariaqartitsisoqassaaq. Tamatuma peqatigisaanik 

assersuutigalugu tarnikkut, peqqissutsikkut kiisalu atornerluinermut tunngasunik 

ajornartorsiutinut katsorsarneqarnissaq taamaalilluni pisariaqartinneqassaaq. 

 

Housing First – Kalaallit Nunaannut naleqqussagaq 

Housing First-ip aallaavittut kommunit innuttaasunik sullissineranni ilanngutitinneqarnissaa 

siunertaavoq. Housing First-ip Kalaallit Nunaanni naleqqussarlugu 

atortussanngortinneqarnissaa pillugu paasinneriaatsimi suliassat annertuujummata, aamma 

paasinneriaatsip atortussanngortinneqarnissaanut suliassaqarfinni arlalinni suleriaatsit 

maannakkut atuuttut allanngortinneqarnissaannik piumasaqarfiummat, Naalakkersuisut 

miserratiginngilaat. Tamatuma peqatigisaanik Naalakkersuisut erseqqissassavaat, Housing 

Tamatuma peqatigisaanik innuttaasup inuttut ataasiakkaatut pisariaqartitai 
pillugit najukkami tapersersorneqarnissaq suliniutillu tiguneqassapput

Siullermik innuttaasoq nammineq inissaanik tunineqassaaq

First-ip suleriaasinngortinneqarnissaa aatsaat piffissami ungasissumi pisussatut 

ilimagisariaqarmat. Kommunini tamani annertuumik suleriaatsitut taassuma 

ingerlanneqalernissaanut ukiorpassuit ingerlajumaartut naatsorsuutigineqarpoq. 

 

Innuttaasut angerlarsimaffeqanngitsut isumannaatsumik ineqarnikkut inissisimanngippata, 

innuttaasut ajornartorsiutaasa allat suliarinissaat ineriartortinnissaallu ajornakusoortoq, nunani 

allani misilittakkat takutippaat. Taamaattumik aalakkaasumik ineqarnikkut inissisimaneq 

innuttaasut atugarliortut imminnut ineriartortinnissaminnut killissaliussatut piumasaqaataapput 

tunngaviullutillu, assersuutigalugu ajornartorsiutit allat aalaakkaasunngortinnerisigut 

pitsaanerulersinnerisigullu. 

 

Housing First, nunani avannarlerni arlalinni atortuulersinneqarpoq, suliassaqarfimmi Finland-i 

siuttuuvoq aamma taamatuttaaq 2013-p kingornali paasinneriaaseq taanna Danmarkimi 

suliarineqalerpoq. Nunat taakku marluk aallaaviup suleriaasinngortinneqarnissaanut 

isumalluuterpassuit atorpaat. Tamanna Kalaallit Nunaanni kommunit akornanni 

suleriaasinngortissallugu periarfissaanngilaq, tassami Housing First-ip 

suleriaasinngortinneqarnissaanut sulisussat misilittakkallu amigaatigineqarmata. 

 

Taamaattumik Housing First-ip Kalaallit Nunaannut atorneqarsinnaasutut 

ilusilersorneqarnissaata ineriartortinneqarnissaa pingaaruteqarluinnarpoq, tassani kommunini 

sulinermi misilittakkat, kalaallit kulturiannut nunallu pissusaanut naleqqussakkat, 

ineriartortinneqassammata. Taamaalilluni periusissiaq Housing First-imut siullermut 

ilusilersuutaavoq. Suleriaatsip atortussanngortinneqarneranut atatillugu piviusumik 

misilittakkanik ilisimasanillu angusaqaleriartorneq malillugu tunngaviit annertusineqarnissaat 

siunertaavoq. 

 

Kommunit innuttaasunut atugarliortunut ornigullutik sullissinermik neqerooruteqarnissaat, 

tamatumalu peqatigisaanik taakku inissamik neqeroorfigineqarnissaat Housing First-ip 

ilusilersorneqarnerata siulliup atortussanngortinneqarnissaanut piumasaqaataavoq. 

Sooq angerlarsimaffeqanngitsuuneq pillugu periusissiamik 
suliaqartoqassava? 

Innuttaasut ilaasa angerlarsimaffeqanngitsuunermik eqqugaasarnerannut pissutaasut 

arlaqarput. Amerlanertigut ingerlatseriaatsimi pissutsinik aamma atugarissaarnissamut 

aaqqissugaanermi pissutsit katiterneqarsimasarput, taakkulu assersuutigalugu 

napparsimanerup imaluunniit atornerluinerup kiisalu inooqatigiinni attaveqarnerit assigiinngitsut 

katiterneqarneranni angerlarsimaffeerunnermik kinguneqartarlutik. 

 

Innuttaasunut angerlarsimaffeqanngitsunut pissutsit pitsanngortinnissaat eqqarsaatigalugit, 

ajornartorsiutit arlallit inuiaqatigiit isigisariaqagaat, immikkoortuni ataaniittuni allaaserineqarput. 

Ilanngullugu innuttaasut angerlarsimaffeqanngitsut inuuneranni atugassarititaasut pillugit 

immikkoortut nassuiaapput tunngavilersuillutillu, aamma inuiaqatigiinni 

angerlarsimaffeqanngitsuunerup annikillisinneqarnissaanut pitsaanerpaaffimmini 

nungutinneqarnissaanut pissutsit arlallit pitsanngortinneqartariaqartut immikkoortuni 

suussusersineqarput. 

 



Isumaginninnermut, Suliffeqarnermut Nunamullu Namminermut Naalakkersuisoqarfik    19/53 

 

Angerlarsimaffeqanngitsutut inuuneq 

Innuttaasunut ataasiakkaanut innuttaasullu qanigisaanut ilaqutaanulluunniit 

angerlarsimaffeqanngitsutut inuuneq sakkortoorujussuusinnaavoq. Tunngaviulluinnartunik 

pisariaqartitanik, inuit amerlasuut taamaattussaannartut igisaat, soorlu siniffimmik 

siniffissaqarneq, nerisassaqarneq, uffarsinnaaneq, anartarfeqarneq aamma ilaanneeriarluni 

kisimiinnissamut periarfissaqarneq, arlaannannguiluunniit qulakkeerniarlugit aniguiniarluni 

ingerlaavartumik sorsuttoqartariaqarsinnaavoq. Piffissaq tamaat unnuiffissat tullissaanilluunniit 

nerinissat ernumassutigineri uippakajaarnartorujussuusinnaapput. Ataannartumik nalornineq 

aamma tunngaviusumik pisariaqartitat pissutigalugit uippakajaarnermut pissutaasut 

pissutigalugit, angerlarsimaffeqanngitsuujunnaarnissamik ukkataqarnissamut tunngatillugu 

nukissat isumalluutillu killilerneqartarput (SUS, 2022). 

Ikioqqunissamut nukissaqannginneq 

Innuttaasut angerlarsimaffeqanngitsut pisortani oqartussanut saaffiginninnissaminnut 

amerlanertigut nukissaqarneq ajorput. Oqartussat ikiuunnissaannut tatiginninnermik 

amigaateqarneq ilaatigut pissutaasarpoq, tassami innuttaasut siusinnerusukkut 

ikorneqannginneq itigartinneqarnerlu misigisarpaat. Oqartussanut tutsuiginninnginneq 

ikiorneqarnissamik tigusinissamut tunngatillugu annertuumik aporfiusarpoq. 

 

Assersuutigalugu innuttaasut atugarliortut namminneq avatangiisianni naapinneqarnerat 

annertuumik sunniuteqartartoq, nunani allani misilittakkat takutippaat. Tamatuma 

peqatigisaanik inatsisit maannakkut atuuttut malillugit innuttaasunut ornigullutik sullissinissaat 

imaluunniit inunnut angerlarsimaffeqanngitsunut sammititanik isumaginninnikkut 

suliniuteqarnissaat pillugit, kommunit pisussaaffeqartinneqanngillat. Assersuutigalugu 

taamaallaat Nuummi, pisortatigoortumik Kommuneqarfik Sermersuup iluani aqqusinermi 

sullissisartunik immikkoortortaqarfeqarpoq, tassani ornigullutik sullissisut inuillu 

angerlarsimaffeqanngitsut akornanni ingerlaavartumik attaveqaqatigiittoqartarluni. 

 

Innuttaasup, isumaginninnermik ingerlatsiviup, peqqinnissaqarfiup aamma inissiaatileqatigiiffiit 

akornanni attaveqarfinnik pilersitsinissamut, kommunini ornigullutik sullissisutut sulisut 

amigaataanerat qitiusumik ajornartorsiutaavoq. Atugarliortut angerlarsimaffeqanngitsullu pillugit 

suliassaqarfimmi aaqqiissutissanik suliaqarnermi nutaaliaanerusumik piffissamullu 

naleqqunnerusumik aallaaveqarneq, angerlarsimaffeqanngitsuuneq pillugu Naalakkersuisut 

periusissiaanni ukkatassatut suliassaqarfinnut ilaatinneqarpoq. 

Atugarliorneq pillugu eqqumaffiginninnermik amigaateqarneq 

angerlarsimaffeqanngitsunik amerlanerusunik pilersitsisarpoq 

Inersimasut atugarliortut akornanni inooqatigiinni unammilligassat annertunerusumik 

pingaartinneqarnissaat pisariaqartinneqarpoq, taamaalilluni angerlarsimaffeqanngitsup 

ajornartorsiutai immikkut eqqarsaatigineqassammata. Innuttaasut angerlarsimaffeqanngitsut 

misikkarissorujussuusinnaapput, aamma immikkut neqeroorutinik ullumikkut tapersersuinermik 

neqeroorutinut naleqqiullugu annertunerusumik tapersersorneqarnissamik 

piumasaqaateqarfiullutik. Nunani avannarlerni pissutsinut akerliusumik, taakkunani 

inersimasunut atugarliortunut isumaginninnikkut neqeroorutit ukiut ingerlaneranni 

ineriartortinneqartut, Kalaallit Nunaanni nalinginnaasumik assingusumik 

ineriartortitsisoqanngilaq. Tamanna ilaatigut suliassaqarfinnik allanik, soorlu meeqqanut aamma 

ilaqutariinnut suliassaqarfinnik, pingaarnersiuinernik pissuteqarsinnaavoq. 

 

Pissutsit maannakkut atuuttut attanneqaannarsinnaanngillat, tassami suliassaqarfimmi 

sullissisut angerlarsimaffeqanngitsut aatsaat iluamik ikilisinnissaannut isumalluutissaqanngillat, 

killiliussanik peqanngillat aamma atortussaminnik piginnaasanillu amigaateqarlutik. 

Suliassaqarfimmi pisortat namminerlu kajumissutsimik sulisut neqeroorutaat ingerlanneqartut 

amerlanertigut pinasuartumik aaqqiissutaagallartutut, issittumi peqqarniitsumi aniguinissamut 

pisariaqartinneqartutut isikkoqarput. Innuttaasunut ataasiakkaanut iliuusissanut pilersaarutinik 

ataqatigiissunik aamma piffissaq ungasinnerusoq isigalugu pilersaarusiamik ajoraluartumik 

amigaateqartoqarpoq (SUS, 2022). Taamaattoq tamanna Pisortanit ikiorsiissutit pillugit 

inatsimmi nutaanerpaami allanngortinneqassaaq. 

Angerlarsimaffeqanngitsutut inuunermi piffissaq 

Innuttaasut amerlasuut angerlarsimaffeqanngitsutut piffissami sivisunerusumi inuusarput, 

aamma innuttaasut 123-t qaammatit sisamat aamma ukiut marluk, kiisalu innuttaasut 129-t ukiut 

marluk sinnerlugit angerlarsimaffeqanngitsutut inuusut, 2022-imi angerlarsimaffeqanngitsut 

kisinneqarnerannit paasissutissani takuneqarsinnaavoq. Imaappoq innuttaasut 

angerlarsimaffeqanngitsut affaat sinnerlugit qaammatit sisamat sinnerlugit 

angerlarsimaffeqanngitsuupput, takussutissiaq 5 takuuk. 

 
Takussutissiaq 5: Angerlarsimaffeqanngitsutut inuunermi piffissaq 

 

Najoqqutaq: (Arnfjord & Perry, 2022) 

Allakkiaq: 2022-mi angerlarsimaffeqanngitsut kisinneqarneranni inuit 195-it qanoq sivisutigisumik 

angerlarsimaffeqanngitsuuneri pillugit paasissutissanik pissarsisoqanngilaq. 

 

Innuttaasup inuiaqatigiinni peqataalernissaanut aamma nammineq ineqalernissaanut, 

najugaqatigiiffimmi ineqalernissaanut imaluunniit najugaqalernissamut il.il. 

sungiusarneqarnissaanut, annertoorujussuarmik isumaginninnermut tunngasunik suliatigut 

perorsaanikkullu suliaqarfigineqaqqaarnissaanik kinguneqartarnera, sivisoorujussuarmik 

angerlarsimaffeqanngitsutut inuusimanerup ilaatigut kingunerisaarpaa (Arnfjord & Perry, 2022). 

Issittumi silaannaap pissutaata ersittumik ersinngitsumillu angerlarsimaffeqanngitsut 

amerlassusaannik sunniisarnera 

Kalaallit Nunaanni angerlarsimaffeqanngitsutut inuuniarneq issittumi silap pissutaata 

annertuumik ajornakusoortittarpaa. Ukiup ingerlanerani kiassuseq sivisuumik qerilerfiup 

ataaniittarpoq. Taamaammat aamma angerlarsimaffeqanngitsut amerlasoorujussuit, 

ersinngitsumik angerlarsimaffeqanngitsuupput, ilaatigullu attaveqarfigisartakkaminni sofani 

sinittarlutik (Arnfjord & Perry, 2022). 

 

Innuttaasut 183-it ersittumik angerlarsimaffeqanngitsutut inuusut 2022-mi 

angerlarsimaffeqanngitsut kisinneqarneranni paasissutissat takutippaat, taakkulu 37 %-inut 

naapertuupput, innuttaasullu 293-it ersinngitsumik angerlarsimaffeqanngitsutut inuusut, 60%-

inut naapertuullutik, takuuk takussutissiaq 6. 

 
Takussutissiaq 6: Inuit ersittumik ersinngitsumillu angerlarsimaffeqanngitsut amerlassusaat 

  

Najoqqutaq: (Arnfjord & Perry, 2022) 

Allakkiaq: Inuit 15-it pillugit paasissutissat amigaataapput 

Suiaassuseq malillugu agguarneqarneri 

2022-mi angerlarsimaffeqanngitsunik kisitsineq malillugu angutit angerlarsimaffeqanngitsut 

356-iupput, taakkulu 72%-inut naapertuupput aamma arnat 135-iullutik, tamannalu 28%-imut 

naapertuuppoq, takuuk takussutissiaq 7. 

Takussutissiaq 7: Angerlarsimaffeqanngitsut suiaassuseq malillugu agguarneqarneri 

 

Najoqqutaq: (Arnfjord & Perry, 2022) 

 

Innuttaasut angerlarsimaffeqanngitsut suiaassusaat malillugit agguataarneqarnerat nunani 

allani angerlarsimaffeqanngitsut kisinneqartarnerinut assinguvoq. Taamaattoq arnat 

angerlarsimaffeqanngitsut marloriaataat ersittumik angerlarsimaffeqanngitsuunerminngaanniit 

ersinngitsumik angerlarsimaffeqanngitsuupput. Tamanna ilaatigut unnuisarfiit assigisaallu 

arnanut immikkut immikkoortoqannginnerinik pissuteqarsinnaavoq. Taamaattumik 

unnuisarfinnik ataatsimoorussanik atuinissaq arnanut toqqissisimananngissinnaavoq, aamma 

unnuiffissatut periarfissanik allanik nassaarniartarnerannut pissuteqarsinnaalluni (Arnfjord & 

Perry, 2022). 

Ukiuisa agguataarneqarnerat 

Angerlarsimaffeqanngitsuuneq ukioqatigiikkuutaanut tamanut eqquisartoq 2022-mi 

angerlarsimaffeqanngitsunik kisitsinermi paasissutissat takutippaat. Taamaalilluni innuttaasut 

angerlarsimaffeqanngitsut 80-it 18-iniit 29-t ilanngullugit ukioqarput, taakkulu 16%-imut 

naapertuupput. Innuttaasut angerlarsimaffeqanngitsut 30-iniit 60-it ilanngullugit ukiullit 343-

iupput, taakkulu 70%-inut naapertuupput. Aamma innuttaasut 60-it sinnerlugit ukiullit 68-it 

angerlarsimaffeqanngitsuupput, taakkulu 14%-inut naapertuupput, takuuk takussutissiaq 8. 

 

 

Najoqqutaq: (Arnfjord & Perry, 2022) 

 

Innuttaasut atugarliortut angerlarsimaffeqanngitsullu akornanni inuusuttut eqimattakuutaat 

immikkut ernumagisariaqarput, angerlarsimaffeqanngitsunngornissap pinaveersaartinnissaanut 

suliniuteqarfigineqarsinnaanerat periarfissaqarmat. Inuusuttut inersimasunngornerup 

aallartinnerani angerlarsimaffeqanngitsutut inuusut, angerlarsimaffeqanngitsuunermit 

aniguinissaminnut ajornartorsiuterujussuaqalernissaat annertuumik aarlerinaateqarpoq. 

Angerlarsimaffeqanngitsut amerlassusaat kommuninut agguarlugit 

Angerlarsimaffeqanngitsut 258-it Kommuneqarfik Sermersuumiittut 2022-mi 

angerlarsimaffeqanngitsunik kisitsinermi paasissutissat takutippaat, tassa innuttaasut 

angerlarsimaffeqanngitsut affai sinnerlugit kommunimiittut tamaattoqarnerata kinguneraa. 

Kisianni angerlarsimaffeqanngitsut 106-it Kommune Kujallermiipput, aamma 

angerlarsimaffeqanngitsut 87-it Avannaata Kommunianiipput, tamannalu agguarsiap 40%-iata 

missigaa, takuuk takussutissiaq 9. 

 
Takussutissiaq 9: Angerlarsimaffeqanngitsut amerlassusaat kommuninut agguarlugit

 

Najoqqutaq: (Arnfjord & Perry, 2022) 

Angerlarsimaffeqanngitsut amerlassusaat illoqarfinnut annernut agguarlugit 

Angerlarsimaffeqanngitsut nalinginnaasumik illoqarfinniittarput. Nuummi 

angerlarsimaffeqanngitsut 156-it inuupput, taakkulu angerlarsimaffeqanngitsut tamakkerlugit 

pingajorarterutingajagivaat. Ilulissani, Tasiilami, Qaqortumi Narsamilu aamma amerlasuunik 

angerlarsimaffeqanngitsoqarpoq, takuuk takussutissiaq 10.  

 
Takussutissiaq 10: Angerlarsimaffeqanngitsut illoqarfinnut agguarlugit 

 

Najoqqutaq: (Arnfjord & Perry, 2022) 

 

Imminut assortuuttutumik, innuttaasut angerlarsimaffeqanngitsut piffinni amerlanerpaanik 

inissaqarfeqartuni katersuuttarput, kisianni innuttaasut inuiaqatigiit ajutuuinnissamut 

ikiusinnaanerannit atuinissaminnut iluatsinngitsoortarlutik, aamma ikiorneqarnissaq 

pisariaqartitartik pinngitsoortarlugu (Arnfjord & Perry, 2022). 

Nutserarneq inissiallu amigaataanerat 

Nunaqarfimmiit illoqarfimmut aamma illoqarfimmiit illoqarfiit pingaarnersaannut nutserarneq 

angerlarsimaffeqanngitsuunermut pissutsit qitiusut ilagaat, tassami illoqarfinnut annernut inuit 

ornigussornerat, aamma pingaartumik Nuummut, taakkunani inissianik niuerfik tatisarpaat. 

Ulloq 1. januar 2022 Nuummi inuit amerlassusaat 19.261-iupput, taakkulu 2021-mi piffissami 

tassani 461-inik amerleriarlutik. Tamatuma peqatigisaanik najugaqarfinni allani ukiuni kingullerni 

inuit amerlassusaat ammut ingerlasimapput imaluunniit unissimallutik (Kalaallit Nunaanni 

Naatsorsueqqissaartarfik, 2022). 

Inuit ornigussornerat 

Inuit 60%-ii sinnerlugit illoqarfinni annersaasuni Nuummi, Sisimiuni Ilulissani, Qaqortumi aamma 

Aasianni najugaqarput, aamma inuit 34%-iisa missaat Nuummi najugaqarput (Kalaallit 

Nunaanni Naatsorsueqqissaartarfik, 2022). Inuit illoqarfinnut illoqarfiillu pingaarnersaannut 

ornigussornerat, innuttaasut ilaannut periarfissaqannginnermik pissuteqartarpoq, tamannalu 

innuttaasunut ataasiakkaanut inuunerminni tunngaviuvoq. Imaassinnaavoq 

ilinniagaqarnissamut periarfissat, suliffeqalernerit, inissat aamma peqqissuunerunissamut 

pitsaanerusumik periarfissat pillugit ilimasunneq uani pissutaasut. 

 

Inuit sumi najugaqarnerannut tunngatillugu malunnaatilimmik allannguutit, soorunami aamma 

piffinni pineqartuni inissianik niuerfimmut annertuumik sunniuteqartarput. Inoqarfiit ilaanni 

inissiat imaqarneq ajorput, massa illoqarfinni annerni inissianik amigaateqartoqartoq 

utaqqisunullu allattorsimaffiit takisoorujussuullutik. Illoqarfinni annerusuni inissamik 

qulakkeerissagaanni assersuutigalugu sulinermut atatillugu initalimmik 

atorfinitsinneqartariaqarpoq. Innuttaasunut atugarliortunut initaarnissaq 

ajornakusoorsinnaavoq, tassami inissiamik attartortakkamik tunineqarnissamut utaqqisunut 

allattorsimaffiit takisoorujussuupput utaqqisarnerillu sivisoorujussuullutik (SUS, 2022). 

 

Tamanna oqaluttuarisaanermi inissaqartitsineq pillugu politikkip suliarineqarnerata kinguneraa, 

tassani sunniuteqarluartumik inuit namminneq inissianik niuerfimmik pilersitsinissamut 

kajumissuseqalernissaq minnerusumik annertusarneqarluni. Naalakkersuisut maannakkut 

politikkiminni, aaqqissuussinerit assigiinngitsut atorlugit, matumani illuliortiternermut 

aningaasalersuineq aamma piginneqatigiilluni inissianut taarsigassarsisitsinerit, kiisalu illunut 

sanaqataaffiusunut taarsigassarsititsinerit ilanngullugit, innuttaasut nammineerlutik inissaminnik 

pilersornissaat pillugit suliniutit pilersippaat. 

Inissianik niuerfiup katitigaanera  

Inissianik niuerfiup annersaa pisortat pigisaannik inissianit inissiartaqarpoq, taakkulu 

kommuninit aamma Namminersorlutik Oqartussanit pigineqarput. Inissiat amerlanersaat INI 

A/S-imit ISERIT A/S-imillu attartortinneqartarput. Innissiamik attartortakkamik initaarniaraanni, 

utaqqisut allattorsimaffianni allassimasuusariaqarpoq. Pisut ilaanni, piumasaqaatit arlallit 

naammassineqarsimatillugit, innuttaasunut atugarliortunut isumaginninnermik ingerlatsivik 

aqqutigalugu inissiat, kommuninit innersuussitigisinnaavaat. Isumaginninnermik ingerlatsivik 

aqqutigalugu inissiamik innersuunneqartut amerlanerpartaat ilaqutariiupput meerartallit aamma 

ilungersunartumik napparsimasut (SUS, 2022). Taamaattoq Inatsisartut peqqussutaanni nr. 2, 

12. maj 2005-imeersumi § 5, imm. 3 malillugu kommunit inissianik inniminniisinnaapput, 

taakkulu siunertanut immikkut atorneqartussaapput, soorlu assersuutigalugu innuttaasunut 

isumaginninnikkut atugarliortunut atorneqartussatut inniminnerneqarsinnaallutik (Inatsisit.gl, 

2022)  

Nunami tamarmi inissianik amigaateqarneq 

Inissianik amigaateqarneq Nuummiinnaanngitsoq unammillernartorujussuuvoq. Inuiaqatigiinni 

inissianik amigaateqarnerup inuit eqimattakkuutaat amerlasuut eqqortarpai. Innuttaasunut 

siornatigut inooqatigiinnermi peqqinnissakkullu ajornartorsiuteqartunut kiisalu isertitakitsunut 

imaluunniit isertitaqanngitsunut tamatuma kingunerisai annertunerujussuupput. 

Innuttaasut ilaat inini amerlavallaartunik inuttalinni inuupput. Assersuutigalugu 

inigineqarsinnaasumi ataatsimi inuit marluk arlallilluunniit najugaqarpata tamanna pisarpoq. 

Pingaartumik nunaqarfinni illumi ataatsimi amerlasuut inuukkajuttarput. Amerlasuut imminnut 

qanillutik najugaqatigiittarnerannut aningaasaqarnikkut pissutsit pissutaasut ilagaat, tassani 

pinngitsoornani nammineq ineqarnissamut akissaqannginneq pissutaasarluni, kisianni 

inissiamut attartukkamut akiliutit sipaarfiginissaannut arlaliulluni ataatsimoorluni 

najugaqatigiittoqartariaqartarluni. Piviusumik piitsuussutsip ajornartorsiutaaneranik tamanna 

pissuteqarsinnaavoq, kisianni tamatuma peqatigisaanik ilaatigut aamma aningaasaqarnermi 

pingaarnersiuinermik apeqqut pissutaasinnaalluni. Taamaattoqarnera amerlasuut ilaqutariinnut 

amerlasuunut illuni najugaqarnerannik pissuteqartarpoq, inoqarfiit ilaanni inissianik 

amigaateqarneq pissutigalugu nammineq inigisassamik najugaqarnissaq 

periarfissinneqanngimmat. Inoqarfiit ilaanni inissaqannginnermut pissutaasut ilaat ilanngullugu 

innuttaasunut inoqarfinni minnerusuni nunassittunut taarsigassarsinissamut 

periarfissaqannginneranik pissuteqarsinnaavoq. 

 

Kikkunnut tamanut qanilluni najugaqatigiinneq imaanngilaq ajornartorsiutaasoq, kisianni 

annertussutsimi mikinerusumi amerlasuujulluni katersuunnermut atasumik ajornartorsiutit 

arlaqarput. Tarnikkut aamma qanigisanut sakkortuumik tamanna kinguneqarsinnaavoq, kiisalu 

peqqinnissap tungaatigut ajornartorsiutit assigiinngitsut pilersinnaapput. Tamatuma saniatigut 

angerlarsimaffiit amerlavallaartunik inuttallit innarliinissamut aarlerinaat annersusitittarpaat 

(Arnfjord & Perry, 2022; SUS, 2022).  

Piitsuussuseq naligiinngissuserlu pissutsitut 

Angerlarsimaffeqanngitsuunermik eqqorneqarnissamut tunngatillugu, aningaasaqarnikkut 

unammilligassat aarlerinaatit annertuut ilagaat. Innuttaasut atugarlioreersut inuttut 

aningaasaqarnikkut ajornartoornermik eqqorneqarpata, angerlarsimaffeerunnermik 

eqqorneqarnissamut aarlerinaat annertusisarpoq. Innuttaasut atugarliortut 

angerlarsimaffeqanngitsullu aningaasaqarnikkut tunngavii annertuumik tassanngaannartumillu 

allannguisoqartillugu minnerusumik qajannaatsuunerannik tamanna pissuteqarpoq (SUS, 

2022). Initaarnissamut inigisallu attatiinnarnissaanut aningaasaqarnikkut nalornissuteqarneq 

annertuumik aporfiusinnaavoq, taamaalillunilu angerlarsimaffeerutinnginnissamut imaluunniit 

angerlarsimaffeqannginnermit aniguiniarluni periarfissamut aporfiulluni. 

Suliffeqarnermut ilaalernissaq ajornakusoorpoq 

Innuttaasut angerlarsimaffeqanngitsut amerlasuut suliffittaarusupput, kisianni aalaakkaasumik 

suliffimmik pinissaq ajornakusoorsinnaavoq, tassami innuttaasut atugarliortut 

angerlarsimaffeqanngitsullu amerlanertigut piginnaasassanik piumasarineqartunik peqarneq 

ajorput, aamma assersuutigalugu ukiup ilaagut pisartut nalaanniinnaq suliffeqarsinnaasarlutik 

(SUS, 2022). Kalaallit Nunaanni Naatsorsueqqissaartarfik malillugu sulisut tamarmik 

naatsorsorneqarneranni suliffeqanngitsut 80%-iisa missaat meeqqat atuarfiata saniatigut 

ilinniagaqanngillat (Kalaallit Nunaanni Naatsorsueqqissaartarfik, 2022). Innuttaasut atugarliortut 

angerlarsimaffeqanngitsullu suliffeqarnermut isernissaminnut ajornakusoortitsinerusarput, 

taamaattumillu inooqatigiinni unammilligassaqarlutik inissinnissaminnut annertunerusumik 

aarlerinartorsiornerusarlutik. Suliffeqarnermut ilaalernissamut Majoriap iluani aallartitsinissamut 

suliniutit ipput. Taamaattoq Majoriami angerlarsimaffeqanngitsunut piviusumik suliniutit 

annikitsuaraapput. 

Inissamik tunineqarnermi attassiinnarniarnermillu unammilligassat 

Taamaattoq allanut naleqqiullugu angerlarsimaffeqanngitsut eqimattakkuutaat annertuut 

sulisitsisumit akissarsisinneqartartut naatsorsuinerit takutippaat. Angerlarsimaffeqanngitsunik 

kisitsineq malillugu innuttaasut angerlarsimaffeqanngitsut 15%-ii akissarsianik assigiinngitsunik 

tigusisarput (Arnfjord & Perry, 2022). Pisuni taamaattuni pisortat inissiaataannut utaqqisut 

allattorsimaffiat pissutigalugu inissiat pillugit aaqqissuussamut isersinnaanerup 

ajornakusoortorujussuunera tunngaviusumik unammilligassaavoq. Tamatuma saniatigut 

aningaasaqarnikkut aporfissaqarpoq, tassami innuttaasut atugarliortut imaluunniit isertitakitsut 

ineqarnermut akiliutinik akiliisinnaanngimmata, assersuutigalugu inuit namminneq 

attartortitsisartunut, taakkumi ineqarnermut akiliutinik allanut naleqqiullugu qaffasinnerusunik 

piumasaqaateqartarput, taamaattumillu suliffiutilinnut (sulinermut atatillugu inigisanik 

attartortitsinikkut), ilaatigut innuttaasunut akunnattumik akissarsialinnut imaluunniit 

qaffasissunik akissarsialinnut samminninnerullutik. Inuiaqatigiinni appasinnerpaanik 

akissarsiallit ineqarnermut akiliummut agguaqatigiissillugu akilerneqartartumut akiliissallutik 

annertuumik unammilligassaqartarput, aamma ineqarnermut tapissutit 

ilanngaatigineqareeraluarpatalluunniit. Tamatuma isertitakinnerpaanut ineqarnermut akiliut 

akilerneqareeraangat, kiassarnermut akiliummut aningaasartuutinullu aalajangersimasunut 

akiliinissamut akissaqannginnerannik kinguneqartarpoq (SUS, 2022). 

Inigisamit anisitaaneq 

Assersuutigalugu sanilerisat naammagittaalliutaannik, ineqarnermut akiligassamut 

kinguaattooruteqarnermik imaluunniit isertitanut najoqqutat ikilineqarnerannik pissuteqartumik 

inigisamit anisitaasarneq, angerlarsimaffeerunnermut ilanngullugu pissutaasarpoq. Inigisamit 

anisitaaneq piitsuunerup ajortumillu inuttut aningaasarsiornerup toqqaannartumik 

kingunerisarpaa. Inuit 118-it iniminnit anisitaasut 2019-imit kisitsisit takutippaat (SUS, 2022). 

Innuttaasut allami inissaminnik nassaarnerannut imaluunniit inissarsiteqqinneqarnerannut 

tunngatillugu kisitsit nalorninartortaqarpoq, kisianni allanut naleqqiullugu innuttaasut amerlasuut 

inigisaminnit anisitaasarnerannik aamma tamatuma peqatigisaanik nalorninartumik 

toqqissisimananngitsumillu inuulersarnerannik tamanna paasinarsisitsivoq. 

Inissiaatileqatigiiffinnut INI A/S-imut ISERIT A/S-imullu akiligassaqarneq 

Ineqarnermut akiligassat kinguaattoorutigineqartut akilerneqanngippata, 

inissiaatileqatigiiffimmut akiligassat qaffassapput. Initaarsinnaasutut 

naatsorsuutigineqarsinnaannginneq, inissiaatileqatigiiffimmut akiligassaqarnerup kinguneraa. 

Tamanna aamma isumaginninnermik ingerlatsivik aqqutigalugu inissiamik kommunimit 

innersuussinermi atuuppoq. Akiligassat amerliartortinneqarpata, angerlarsimaffeerunnermit 

aniguinissamut tamanna malunnaatilimmik akimmiffiussaaq. Kommunip suliamut ilanngunnera, 

aamma pisut ilaanni kommunip akiligassanik akiliinera isumaginninnermillu ingerlatsivik 

aqqutigalugu inissiamik innersuusinera, innuttaasunut amerlasuunut isertitakitsunut 

periarfissatuaassaaq. 2019-imi ISERIT A/S katillugit 26,3 mio. kr-inik ineqarnermut akiligassanik 

kinguaattoorutinik akiligassaateqarpoq. INI A/S attartortunit, massakkut inigisaminni suli 

najugaqartunit ineqarnermut akiligassanik kinguaattoorutinik 13,5 mio. kr-inik 

akiligassaateqarpoq. Aningaasaqarnermut Naalakkersuisoqarfiup Akiitsut akiitsunillu 

akilersuisitsineq pillugu nassuiaasiaani 2017-imeersumi inuiaqatigiinni akiligassat annertuut 

taamaalillutik ilanngullugit nassuiaatigineqarput (Aningaasaqarnermut Akileraartarnermullu 

Naalakkersuisoqarfik, 2017). 

 

Innuttaasunit iniminnit nuussimasunit akiligassat kinguaattoorutigineqartut 100 mio. kr-it 

qaangerpaat. Aningaasat amerlapput, innuttaasut akilersinnaanngisaat aamma 

qaqugumulluunniit akilissallugit periarfissaqarfigigunanngisaat. Inissiaatileqatigiiffinnut 

akiligassat matumuuna angerlarsimaffeerunnissamut annertoorujussuarmik 

aarlerissuteqarnissamut pissutaapput aamma angerlarsimaffeerussimanermit 

anigueqqinnissamut annertuumik akimmiffiullutik (SUS, 2022).  

Avatangiisinit ikiorneqarneq 

Pissutsit eqqarisamiittut angerlarsimaffeerunnissamut aarlerinaammik 

annertunerulersitsisinnaasut assersuutigalugu tassaapput attaveqarfiit, attaveqaqatigiittarfiit 

nunaqqatigisallu. Pingaartumik nunaqarfinni aamma illoqarfinni minnerusuni, ilaquttat 

najugaqatiginerisigut, aamma taamaalilluni ersinngitsumik angerlarsimaffeqanngitsutut 

inuunikkut, angerlarsimaffeerunnissap pinngitsoortinnissaa periarfissaavoq. Taamaattoq 

illoqarfiit annerit tungaannut nussornerup periarfissaq taanna killilerpaa, tassami illoqarfinnut 

annerusunut nuuttunut attaveqaqatigiiffinnik inisimmavissanik neqerooruteqarsinnaasunik 

peqarnissaa qulakkeerneqarsinnaanngimmat.  

 

Piffissap ilaani innuttaasut angerlarsimaffeqanngitsut ilaquttanit, ikinngutinit nalunngisanillu 

ikiorneqarsinnaasarput. Angerlarsimaffeqanngitsuuneq sivitsoriartortillugu 

attaveqarfigisartakkanit ikiorneqarsinnaaneq ajornarnerulersarpoq, tassami tamanna 

atassuteqaatinut nungullarsaasarmat. Taamaalilluni siunissami ersittumik 

angerlarsimaffeqanngitsut amerlassusaat amerliartorsinnaapput (SUS, 2022).  

Peqqissutsikkut pissutsit, tassunga ilanngullugit tarnikkut unammilligassat atornerluinerlu 

Inunnut ataasiakkaanut pissutsit assersuutigalugu tarnikkut ajornartorsiuteqarnerit, nappaatit, 

atornerluineq imminullu isumaginissamut nukissat, pissutaapput innuttaasut ataasiakkaat 

inuiaqatigiinni qanoq ilillutik imminnut napatissinnaanerinut. 

 

Inuttut unammilligassat annertuut, inuiaqatigiinni najoqqutanut killiliussanullu ilaanissamut 

periarfissat akornakusoortissinnaavaat. Taamaalilluni isertitanik attassinissaq 

aamma/imaluunniit pisortanit ikiorsiissutit illersorneqarsinnaasumik ingerlannissaat 

ajornakusoortinneqarsinnaapput, ineqarnermut il.il. akiliinissamut periarfissaqalerluni. Inunnut 

ataasikkaanut pissutsit, innuttaasut ataasiakkaat inuttut ajornartoornernik qanoq 

aqutsisinnaanerannut, aamma tamatuma peqatigisaanik unammilligassanik 

qaangiisinnaanerannut, ilanngullugu isumaqarsinnaapput (SUS, 2022). 

Peqqissutsikkut pissutsit 

Innuttaasut angerlarsimaffeqanngitsut amerlasuut peqqissutsikkut ajornartorsiutinik 

naalliuuteqarput. Ataavartumik imaluunniit tarnikkut nappaatit angerlarsimaffeerunnermik 

kinguneqarsinnaapput imaluunniit angerlarsimaffeqanngitsuunermik attassiinnarnermik 

pissutaasinnaallutik assersuutigalugu sulisinnaassuseq malunnaatilimmik annikillisimappat. 

Tamanna tamatuma peqatigisaanik inuiaqatigiinnit katataanermik aamma ajorineqarnertut 

misigititsisarpoq. Ataavartumik imaluunniit tarnikkut nappaateqarneq annertuumik 

nungullarsaataasinnaavoq aamma allanik ukkassinissaagaluamik tigusisarluni, taamaalilluni 

ulluinnarni nalinginnaasumik ulluinnarni pissutsit atornissaannut, soorlu 

missingersuusiornissamut, akiligassanik akiliinissamut imaluunniit niuerniarnissamut 

nukissaaleqisoqalersarluni. 

Nalaassimasanik kingunerlutsitsinerit tarnikkullu unammilligassat 

Innuttaasut amerlasuut angerlarsimaffeerunnermik eqqorneqartut amerlanertigut, 

meeraanermik sumiginnaaffiusumik pissuteqarsinnaasunik, erloqinartunik nalaassimasanik 

kingunerlutsitsisarput aamma tarnimikkut unammilligassaqarlutik. Nalaassimasanik 

kingunerlutsitsinerit tarnikkullu unammilligassat tunngaviusunik ajornartorsiutinik 

pilersitsisarput, aamma nammineerluni iliuutsit kingunissaannik tamakkiisumik 

paasinnissinnaaneq ajornakusoortilersinnaallugu. Inuit ilaat meeraanermit 

ajornartorsiorfiusumit imaluunniit inersimasutut inuunermit ajornartorsiorfiusumit, ima 

nalaassimasanik kingunerlutsitsitigisartigipput, allaat pissutsini inuuffigisamini inooqatigiinni 

inuttullu iluatsinnissaminnut isumalluutinik pigisaqaratik. Innuttaasut ilaat tarnikkut 

peqqissutsikkullu unammilligassanik ima annertutigisumik peqartarput, allaat ikioqqullutik 

oqartussanut saaffiginninnissaq ajornakusoortorujussuutissinnaallugu (SUS, 2022; Arnfjord & 

Perry, 2022). Tarnikkut ajornartorsiutit immikkut aporfissartaqarput, tassami tarnikkut 

nappaatinik napparsimmavik ikittuaqqanik taamaallaat sullissisinnaavoq, aamma 

nalinginnaasumik nalaassimasanik kingunerlutsitsinerit pillugit neqeroorutit ikittuaraannaallutik. 

Angerlarsimaffeqanngitsut akornanni tarnikkut ajornartorsiutit pillugit ilisimasanik 

amigaateqarneq 

Kalaallit Nunaanni innuttaasuni angerlarsimaffeqanngitsuni tarnikkut ajornartorsiutit pillugit 

ilisimasat nassaassaasut annikitsuaraapput, aamma angerlarsimaffeqanngitsuuneq pillugu 

suliassaqarfimmi misissuinerit Naalakkersuisunit2 imissutigineqartut, ajornartorsiutip 

qulaajaaffiginissaa sapersimavaat. Innuttaasut angerlarsimaffeqanngitsut amerlasuut tarnikkut 

nappaatinik unammilligassaqarlutik inuusut, Danmarkimi ilisimasat aallaavigalugit 

nalilerneqarpoq (SUS, 2022). Psykologimit ikiorneqarnissamut imaluunniit tarnikkut nappaatit 

suussusersineqarnissaannut periarfissat piusut, ajornartorsiutip annertussusaat pillugit 

ataatsimut isiginninniarneq killilerpaa. 

 

Taamaattoq tarnikkut ajornartorsiuteqarlutik, aamma amerlasuut imigassamut hashimullu3 

qimaasartut imaluunniit imigassaq hashilu atorlugit imminnut nakorsartartut, innuttaasut 

atugarliortut amerlasuut oqaatigaat (SUS, 2022). Unammilligassanut assigiinngitsunut soorlu 

meeraanermi nalaassimasanik kingunerlutsitsinerit imaluunniit pinngitsaalineqarnermit 

assigisaannilluunniit misigisaqarnerit, atornerluinermut amerlanertigut ersiutaasarpoq. 

Tarnikkut anniaatit nipaallisarniarlugit imaluunniit qanga pisimasuni misigisat ajortut 

puigorniarlugit, nalaassimasanit kingunerlutsitsinerit katsorsarneqanngitsut atornerluinermik 

kinguneqarsinnaapput. Innuttaasut ataasiakkaat angerlarsimaffeqanngitsunngortarnerannut 

atornerluinermi ajornartorsiutit aamma pissutaasinnaapput. Ilanngullugu 

angerlarsimaffeqanngitsuunerup atornerluisunngornermik kinguneqarnissaa annertuumik 

ilimanaateqarpoq. Imigassamik hashimilluunniit atornerluineq ilanngullugu 

angerlarsimaffeqanngitsuunerup anigornissaanut akimmiffiusinnaapput annertuut (Arnfjord & 

Perry, 2022). 

Danmarkimut nuuttarnerit 

Innuttaasut atugarliortut angerlarsimaffeqanngitsullu amerlasuut Danmarkimut nuuttarput, 

aamma pissutsit assigiinngitsorpassuit taamaaliornermut atassuteqarsinnaallutik. Innuttaasut 

ilaannut pissutsit Danmarkimi ajorseriartarput, aamma amerlasuut atornerluinermik 

aallartitsisarput imaluunniit Danmarkimi ikiaroornartut imigassallu tikikkuminarnerat akiilu 

pissutigalugit atornerluinerat ajorseriartarpoq (Schiermacher, 2020). 

 
2 2022-mi Kalaallit Nunaanni angerlarsimaffeqanngitsunik kisitsinermi misiliummik kisitsineq pillugu nalunaarsuutit 

pillugit nalunaarusiaq (Arnfjord & Perry, 2022) aamma Kalaallit Nunaanni Angerlarsimaffeqanngitsuuneq (SUS, 2022) 
3 Angerlarsimaffeqanngitsuuneq pillugu periusissiamut ilisimasat tunngavissaasa suliarineqarnerannut atatillugu, 

Socialt Udviklingscenter Kalaallit Nunaanni angerlarsimaffeqanngitsut pillugit peqqissaartumik misissunermik 
suliaqarpoq. Tassani apersukkat amerlanersaasa tarnikkut unammilligassaqarlutik oqaatigaat (SUS, 2022). 

Kalaallit Nunaata qimanneranut pissutaasartut 

Eqimattakkuutaat pineqartut aallaaviatigut inuunermik pitsaanerulernissaanik neriuuteqarlutik 

nuuttartut, 2020-mi Kofoed Skole-mit iminneqarluni Schiermacher-ip misissuinerani 

takuneqarsinnaavoq. Assersuutigalugu innuttaasup aningaasaqarnikkut pissutsit atugaasa 

aalaakkaasuunnginnerat pissutaasinnaavoq. Ineqarniarnikkut pissutsit qajannartumiinnerat, 

tassani nammineq inigisassamik pissarsinissamut periarfissaqannginneq imaluunniit 

innuttaasup ersinngitsumik angerlarsimaffeqanngitsutut inuunera inuttut atugarliorneranik 

annertunerulersitsisinnaasoq pissutaasinnaapput. Innuttaasut atugarliortut 

angerlarsimaffeqanngitsullu Kalaallit Nunaanni ajornartorsiuterpassuartut takusinnaasamik, 

Danmarkimiilernermi illuatungilerneqarnissaat naatsorsuutigisarpaat. Danmarkimi suut 

tamarmik pitsaanerunerannik paatsuuinermik ilaat naatsorsuuteqartarput (Schiermacher, 

2020). 

 

Ilaat akerleriinnerit qimanneqarnissaannik kissaateqarneq pissutigalugu nuuttarput. 

Akerleriinnerit ilaat Kalaallit Nunaata iluani nuunnikkut tammartarput, kisianni pisut ilaanni 

nuuffinni nutaani akerleriinnerit nutaat pilersarput, tassami amerlasuut inissaaleqineq 

imaluunniit piitsuussuseq pissutigalugit angerlarsimaffeqanngitsut avatangiissaanni 

ilaalersarput. Tamatuma saniatigut ajornartorsiutit allat, soorlu tarnikkut, timikkut aamma 

kinguaassiutitigut nakuuserfigineqarnikkut kiisalu persarinninneq (stalking) malersuinerlu 

taakkununnga ilannguttarput. Taamaattoqarnera pingaartumik inuiaqatigiinni ikittunnguani 

akiorniassallugu immikkut unammillernarpoq. 

 

Ilaat nutaamik aallartinniarlutik aamma aaqqissuussamut allamut allanik periarfissaqartumut 

piniarlutik Kalaallit Nunaannit nuuttarput. Innuttaasut periarfissamik nungunnerannik, 

taamaattumillu aqqutissanik allanik takunnissinnaannginnerannik pissuteqarsinnaavoq. Ilaat 

pitsaanerusunik katsorsarneqarnissamut periarfissanik ujartuipput, taamaalillutillu allanik 

piumasaqaatitalinnik pitsaanerusumik katsorsarneqarnissamik piniarlutik Kalaallit Nunaat 

qimattarlugu. Assersuutigalugu imigassamik atornerluinermik katsorsarneqarnissaq imaluunniit 

tarnikkut ajornartorsiutinik ikiorneqarnissaq uani pineqarsinnaapput (Schiermacher, 2020).  

Inuit eqimattakkuutaat siumut utimullu nuuttaqattaartartut 

Innuttaasut atugarliortut angerlarsimaffeqanngitsullu arlallit Kalaallit Nunaata Danmarkillu 

akornanni siumut utimullu nuuttaqattaartarput. Tamanna nunat taakku marluk akornanni 

avissimasutut misigisimanerannik ilaatigut pissuteqarsinnaavoq. Danmarkimi aaqqissuussat 

piorsarsimassutsillu iluanni aqunniarneq unammillernarsinnaavoq sualussinnaallunilu. 

Danmarkimi angerlarsimaffeqanngitsut avatangiisaanni atugassarititaasut Kalaallit Nunaanni 

avatangiisinit annertunermik tujorminarsinnaammata, naleqqussarnissaq 

ajornakusoorsinnaavoq, taamaattumillu innuttaasoq atugarliortoq 

angerlarsimaffeqanngitsorluunniit Kalaallit Nunaannut uterniartarpoq. Taamaattoq uterluni 

nuunneq ajornakusoorsinnaavoq, tassami inissamik nassaarnissaq ajornakusoorsinnaammat 

(Schiermacher, 2020).  

Danmarkimi piviusut tujorminartut 

Danmarkimut nutsertunut amerlasuunut piviusut amerlanertigut naatsorsuutigisanit 

allaanerujussuusarput. Eqqortumik piareersanngikkaanni isumalluuteqanngikkaannilu, inuuneq 

nutaaq naatsorsuutigisamit allaanerujussuusarpoq. Danmarkimi iluatsilluartumik 

najugaqarnissamut tunngaviulluinnartoq tassaavoq piareersarluarneq, aallannginnermi 

suliffeqarfissamik inissamillu il.il. qulakkeerinninnertut ilusilik. Taamaattoq amerlanersaat 

pilersaarusiornatik Danmarkimilu attaveqarfigisartakkaminni unnuiffissanik 

isumaqatigiissusiornatik nuuttarput, kisianni innuttaasut nuutsinnatik isumalluutissaqarluartut 

aallarnissaminnillu pilersaarusiorluartut iluatsitsikkajuttarput (Schiermacher, 2020). 

 

Kalaallit ilaat oqaatsitigut piorsarsimassutsikkullu akimmiffinnik naalliuuteqartarput. Tassunga 

qallunaat isumaginninnikkut aaqqissuussaanerat aqukkuminaatsutut paasineqartarpoq. 

Ingerlatsineq amerlanertigut digitaliusumik ingerlanneqarpoq aamma qallunaatut 

ilisimasaqarluarnissaq tassunga piumasaqaataavoq. Tamatuma saniatigut qallunaat 

kommuniini amerlasuuni sulianik sullissisut kalaallit piorsarsimassusiannik 

paasisimasaqarnermik amigaateqartarput. Illuatungaanilu nutsertut ilaasa qallunaat 

piorsarsimassusiat innuttaasunillu piumasaqaatit paasiuminaatsittarpaat. Pissutsit taamaattut 

innuttaasunut atugarliortunut angerlarsimaffeqanngitsunullu, Danmarkimi inuuniarnermi 

unammilligassanut sunniuteqartarput (Schiermacher, 2020; SUS, 2022). 

Suliniutit atortussanngortinneqarnissaannut ingerlatsinissaq 

Housing First-ip kommunini atortussanngortinneqarnissaanut ukiut arlallit ingerlaneranni 

sulisoqarnissaa periusissiap ukkataraa, taamaaliorluni inigisamik aallaaveqarluni 

angerlarsimaffeqanngitsut tapersersorneqarsinnaapput ilitsersorneqarsinnaallutillu. 

Taamaattoq suliniutit ilai ataasiakkaat innuttaasunut sunniuteqarluarneri atorneqarsinnaanerilu 

takuneqarsinnaappata, piffissap ingerlanerani suliniutit allanngortinneqarsinnaammata 

erseqqissassallugu pingaaruteqarpoq. 

 

Suliniutit tamarmik ukiuni tulliuttuni agguataarneqarneri ataani takuneqarsinnaapput. Suliniutit 

takussutissiaq 11-imiittut malunnartumik allatat ukiut tamaasa salliunneqartassapput. 
 

Takussutissiaq 11: Suliniutit atortussanngortinneqarnissaannut ingerlatsinissamut ataatsimut isiginninneq 

 

 

 

 

Innuttaasunut atugarliortunut angerlarsimaffeqanngitsunullu suliassaqarfimmut suliniutissatut 

siunnersuutit Namminersorlutik Oqartussat, tassunga ilanngullugu peqqinnissaqarfik, 

kommunillu akornanni suliassat agguataarneqarnerannit aallaaveqassapput. 

 

2022

•Angerlarsimaffeqa
nngitsuuneq 
pillugu nassuiaat

• 2022-mi 
angerlarsimaffeqan
ngitsunik kisitsineq

2023
• Pinasuartumik 

najugaqarfissat I

• Nuummi Housing first-imik 
suliniuteqarneq

• Angerlarsimaffeqanngitsuun
eq pillugu 
suliassaqarfimmut 
isumaginninnikkut 
inatsisiliorneq I

• Qallunaat oqartussaasuinik 
annertunerusumik 
suleqateqarneq

• Nuna tamakkerlugu 
angerlarsimaffeqanngitsunik 
oqaloqatiginnittarfiup 
patajaallisaavigineqarnera

• Nalaassimasanik 
kingunerlutitsisunut 
katsorsaavik I

• Angerlarsimaffeqanngitsuun
eq pillugu paasisanik 
ingerlatsivik

• Nalunaarsuinermut 
immersuiffik 

2024
• Angerlarsimaffeqanngitsuun

eq pillugu suliassaqarfimmut 
isumaginninnikkut 
inatsisiliorneq II

• Nuummi Housing first-imik 
suliniuteqarneq II

• Nalaassimasanik 
kingunerlutitsisunut 
katsorsaavik II

• Innuttaasunut 
atugarliortunut 
najugaqaqatigiiffiit I

• Aqqusinermi sullissisut 
annertusarneqarnerat

• Inuusuttunut 
inissinneqarsimasunut 
nammineq ineqalernissamut 
ikaarsaarnermi 
ineqartitsineq

• 2024-mi 
angerlarsimaffeqanngitsunik 
kisitsineq

2025
• Angerlarsimaffeqanngitsuun

eq pillugu suliassaqarfimmut 
isumaginninnikkut 
inatsisiliorneq III

• Pinasuartumik 
najugaqarfissat II

• Innuttaasunut 
atugarliortunut 
najugaqaqatigiiffiit II

• Nalaassimasanik 
kingunerlutitsisunut 
katsorsaavik III

Pingaarnertut innuttaasut sullinneqarnerat kommunit akisussaaffigaat, tassami najukkani 

pissutsit, isumalluutit periarfissallu kommunit pitsaanerpaamik ilisimaqarfigimmatigit. 

Angerlarsimaffeqanngitsuuneq pillugu suliassaqarfimmi kommunit akisussaaffiinik namminerlu 

aalajangiisinnaassusaannik Namminersorlutik Oqartussat arsaarinninnissamik 

kissaateqanngillat. Taamaattoq, suliassaqarfimmi sulinermi pingaarnertut sammiviliussarpiap  

kommunit innuttaasunik atugarliortunik ulluinnarni sullissineranni annertunerusunik 

piumasaqaateqartoqarnissaanut peqataanissaa, periusissiami siunertarineqarpoq. 

1. Pinasuartumik najugaqarfissat  

 

Illoqarfinni annerni angerlarsimaffeqanngitsunut utaqqiisaagallartumik pinasuartumik 

najugaqarfissanik pilersitsisoqarnissaa siunnersuutigineqarpoq. 

Angerlarsimaffeqanngitsut najugassaannik tuninissaat siunertaralugu inissiat 

atorneqanngitsut allanngortiterneqarsinnaanersut piviusumik misissorneqassaaq. 

Neqeroorut ataavartumik najugassaanngilaq, kisianni innuttaasunut ataasiakkaanut 

ataavartumik najugassamik neqeroorummik nassaartoqarnissaata tungaanut 

ikaarsaarnermi neqeroorutaassalluni.  

 

2022-mi angerlarsimaffeqanngitsunik kisitsineq malillugu ersittumik angerlarsimaffeqanngitsut 

183-iupput. Tamatuma saniatigut ersinngitsumik angerlarsimaffeqanngitsut arlaqarput, taakkulu 

aamma najugaqarfissaminnik amigaateqarlutik. Pisut ilaanni kommunit innuttaasut 

najugaqarfissaannik neqeroorfigisinnaaneq ajorpaat. Tamanna ilaatigut nalinginnaasumik 

annertuumik inissianik amigaateqartoqarneranik pissuteqarpoq. Innuttaasut atugarliortut 

inissiamik tunineqarsinnaanngikkaangata, tamanna inooqatigiinni ajornartorsiutinik arlalinnik 

kinguneqartarpoq, aamma pisuni amerlasuuni innuttaasumut pissutsit ajorseriarnerannik 

kinguneqartarluni. 

 

Issittumi silap pissusaata pinasuartumik najugaqarfissanik angerlarsimaffeqanngitsut 

sukkanerpaamik najugaqarfissaannik pilersitsisoqarnisaanik pisariaqartitsineq annertusivaa. 

Pinasuartumik najugaqarfissat, ataavartumik najugaqarnissamik aaqqiinissamik nassaarnissap 

tungaanut, utaqqiisaagallartumik najugaqarfittut atussapput. Angerlarsimaffeqanngitsuuneq 

pillugu ajornartorsiut tamaat pinasuartunik najugaqarfissanik pilersitsinerup aaqqiiviginngilaa, 

kisianni kommunit innersuussisarnermut allattorsimaffii aqqutigalugit ataavarnerusumik 

inissaqarlernissap tungaanut ajornartorsiut millisissinnaallugu. 

 

Pinasuartumik najugaqarfiit ilaatigut: 

- Containerini najugaqarfittut/najugaqarfittut katitikkatut pilersitsinerusinnaapput, soorlu 

Nuummi taamaattut pilersinneqareersut. 

- Pinasuartumik najugaqarfiit illuutit pioreersut ullumikkut atorneqanngitsut 

iluarsaanneqaqqinnerisigut/allanngortiternerisigut pilersinneqartut. 

 

Illoqarfinni annerusuni arlalinni illut sananeqarnissaat aamma/imaluunniit illut allanngorlugit 

sananeqarnissaat Naalakkersuisut siunnersuutigaat. Nunap immikkoortuini pisariaqartitsinerup 

qulaajarneqarnissaanut 2022-mi angerlarsimaffeqanngitsunik kisitsinermi ingerlanneqartumi 

paasissutissat ilanngussisinnaapput. 

 

Ingerlatsinermi alloriarnertut siullertut 2023-mi pisariaqartitsineq qanoq annertutiginersoq, sumi 

inissiat allanngorlugit suliarineqarsinnaanersut, kiisalu qanoq akeqassanersut 

qulaajarneqassaaq. Ingerlatsinermi alloriarnerup aapparissavaa inissiat allanngorlugit 

suliarineqarnissaanut aninngaasaliissutit pingaarnersiorneqarnissaat. Inissiat allanngortillugit 

suliarineqarnissaannut kommunit ineqartunut ineqarnermut atatillugu tapersersuinissaat 

piumasaqaataavoq, taamaalilluni najugaqartut ataavartumik ineqarnissamut 

neqerooruteqarfigineqarnissamut ikiorneqassammata. Inunnik isumaginninnermi suliniutinut 

il.il. tunngatillugu Nuummi Housing First-imi suliniummi misilittakkat suliniummut massumunnga 

aallartitsinissamut tunngaviliisinnaapput. 

Inissiat immikkut ilassutitut aningaasaliissutit imaluunniit aningaasanut inatsit aqqutigalugit 

aningaasalersorneqarsinnaapput. Ineqarnermut suliassaqarfimmi inissianik allanngorlugit 

suliaqarnissamut naammassisaqarsinnaasoqarnersoq aamma inissat allanngorlugit 

suliarineqarneranut aningaasaliisoqarsinnaanersoq suliniummut apeqqutaavoq. Qanoq 

sukkatigisumik inissiat pilersinneqarnissaannut angerlarsimaffeqanngitsullu iserterlutik 

piareernissaannut, aningaasalersuineq sunniuteqassaaq. 

2. Innuttaasunut atugarliortunut najugaqatigiiffiit 

 

Inigisassatut ilutsit innuttaasut atugarliortut pisariaqartitaannik naammassinnittut 

pisariaqartinneqarput, taakkunani innuttaasut allat peqatigalugit nammineq inigisaminni 

ineqarsinnaallutik. Ulluunerani ikiorneqarsinnaaffiusunik 

tapersersorneqarsinnaaffiusunillu najugaqatigiiffiit pilersinneqarnissaat piviusumik 

siunnersuutigineqarpoq. Kommunit tapersersuinermik siunnersueriaatsimillu 

supervisionimik najugaqartunut ikiuuttarnissaat siunnersuutigineqarpoq, taamaalillutik 

namminneq inigisaminni najugaqarnissartik saperunnaassammatigit aamma piffissaq 

ungasinnerusoq eqqarsaatigalugu isumaginninnermik ingerlatsivik aqqutigalugu 

inissiamik innersuunneqarsinnaalissallutik. 

 

Innuttaasut atugarliortut angerlarsimaffeqanngitsullu inersimasut, nammineq ineqalernissamut 

atatillugu assigiinngitsunik pisariaqartitsipput. Innuttaasut ilaat ukiorpassuarni 

angerlarsimaffeqanngitsutut inuupput, taamaattumillu imminnut isumaginissamik 

saperunnaarnissaannut aamma nammineq ineqalernissaminnut ikiorneqartussaallutik. Allat 

taamatut pisariaqartitsinngillat. 

 

Angerlarsimaffeqanngitsut amerlasuut inooqatigiinni peqatigiinneq ujartortarpaat, ulluinnarni 

ajornartorsiutitik pillugit eqqarsaatit qimassinnaaniassagamikkit. Taamaattumik innuttaasut 

siusinnerusukkut angerlarsimaffeqanngitsuusut kisimiillutik nammineq inigisassaminnut 

nuunnissartik annertuumik ajornartorsiutigisarpaat, tassami – pitsaasumik ajortumillu – inunnik 

amerlasuunik avatangiiseqarnertik sungiusimallugu. 

 

Inigisassatut ilutsit qinerneqarsinnaasut allat, innuttaasut atugarliortut 

angerlarsimaffeqanngitsullu akornanni peqatigiinnissamik inooqatigiinnilu pisariaqartitaannik 

ukkassisut, maannakkuugallartoq nassaassaanngillat. Inigisassatut ilutsit qinerneqarsinnaasut 

allat ineriartortinneqarnissaat siunnersuutigineqarpoq, soorlu inersimasunut atugarliortunut 

najugaqatigiiffiit, innuttaasut pisariaqartitaannik naammassinnittut. Ataatsimoorfiit ataavartumik 

aaqqiinertut isigineqarsinnaapput, taakkunanimi innuttaasut nammineq inissamik/ineeqqamik 

tunineqarsinnaammata. 

 

Angerlarsimaffeqanngitsut pillugit suliassaqarfimmi isumaginninnikkut inatsisiliorneq pillugu 

suliniummut atatillugu suliniut isigineqassaaq. Taamaalillutik kommunit najugaqatigiiffinnik 

neqerooruteqarnissamut pisussaaffilerneqassapput. Inunnut innarluutilinnut suliassaqarfimmi 

najugaqaqatigiiffinnut najugaqatigiiffiit assingusutut isigineqassapput. 

 

Isumaginninnikkut inatsisiliornerup 2025-p qeqqani atuutilersinneqarnissaa 

pilersaarutigineqarpoq. 2025-mut ataatsimoortumik tapiissutit pillugit isumaqatigiissut 

aqqutigalugu suliniut aningaasalersorneqarsinnaavoq. Ineqarnermut suliassaqarfimmi 

naammassisaqarsinnaaneq aamma tassunga aningaasaliissutinik pingaarnersiuinermi 

pingaartitsineq suliniummut apeqqutaassapput. 

3. Kommuneqarfik Sermersuumi Housing First pillugu misiligutaasumik suliniut 

 

Kalaallit Nunaanni Housing First-imit ilisimasanik misilittakkanillu pissarsiniarluni 

Kommuneqarfik Sermersuumi immikkut neqeroorut pilersinneqassaaq. Suliniut 

innuttaasunut atugarliortunut, nammineq ineqarnissaminnut tapersersorneqarnissamik 

pisariaqartitsisunut, sammitinneqarpoq. Ini attartugassaq angisooq 

iluarsaanneqassaaq, tassani iluarsaassinermut aningaasartuutit Naalakkersuinit 

akilerneqassallutik aamma ulluinnarni tapersersuineq ingerlatsinerlu Kommuneqarfik 

Sermersuumit ingerlanneqassalluni. Innuttaasut 2023-mi upernaami iserternissaat 

siunertaralugu, Housing First pillugu misiligutaasumik suliniut 2022-mi ukiakkut 

aallartinneqarpoq. 

 

Housing First pillugu isumassarsiaq Kalaallit Nunaanni misilittagaqarfigineqanngilaq. 

Taamaattumik suliniut Kommuneqarfik Sermersooq suleqatigalugu misiligutaasumik suliniutitut 

aallartinneqassaaq. Suliniut misiligutaasumik ingerlanneqassaaq, taannalu siumut isigisumik 

najukkami tapersersuinermik neqeroorutit annertuut pillugit ilisimasanik pilersitsissaaq. 

Innuttaasut angerlarsimaffeqanngitsut namminneq inigisaminni inuuneqalernissaannut suliniutit 

suut qulakkeerinneqataasinnaanersut nassaarissallugit, suliniummi siunertarineqarpoq. 

Misiligutaasumik suliniummit misilittakkat taamaalillutik kommunini allani suliniutip assigisaanik 

pilersitsisoqarnissaani ilaassapput. 

 

Innuttaasunut suliffeqartunut imaluunniit ilinniakkamik ingerlataqartunut piviusumik suliniut 

samminnissaaq. Innuttaasut allanut naleqqiullugit ingerlalluarnerupput, kisianni 

isumaqatigiissutit eqqortinnissaasa ilinniarnissaannut, assersuutigalugu suliffeqarnermi 

ilinniagaqarnermiluunniit kiisalu eqqissisimasumik paasiuminartumillu inuuneqalernissap 

pilersinnissaanut tapersersorneqarnissaq, ulluinnaat katiterneqarnissaat 

aalaakkaasunngortinneqarnissaallu pillugit suliaqarnissaq pisariaqartinneqarpoq. Innuttaasut 

pinasuartumik katsorsarneqartussat imaluunniit imigassamik atornerluineq pillugu 

katsorsarneqartussat ukkatarineqanngillat, kisianni illuatungaani innuttaasut nammineerlutik 

inuuneqalernissamut sungiusarneqartut aamma eqqortumik tapersersorneqarnikkut 

ilitsersorneqarnikkullu nammineerlutik inuunissamut ataavartumillu ineqalernissamut 

qanillattortinneqarsinnaasut. 

 

Suliniut tassaavoq Kommuneqarfik Sermersooq inimik attartortittakkamik angisuumik 

attartussasoq, taannalu INI A/S-imit najugaqatigiiffinngorlugu allanngortinneqassaaq. Inissat 

najugaqatigiiffiupput, tassani innuttaasut katillugit aqqanillit najugaqarsinnaallutik. Innuttaasut 

ataasiakkaat namminneq ineqarnermik ingerlatsinissaannut ikiorneqarnissaannik 

inissaqartitsinissap pilersinneqarnissaa, najugaqatigiinnerni siunertarineqarpoq. Aallaaviatigut 

innuttaasut inissiani qaammatini arfinilinni najugaqarsinnaapput, taamaalillutik inuunermik 

nalinginnaanerusumik pilersitsinissamut innuttaasut eqqissisimasinnaaniassammata. 

Innuttaasoq piareertutut nalilerneqarpat, Kommuneqarfik Sermersooq innuttaasunut inissiamik 

innersuussinissamut ikiuutissaaq. Ilanngullugu qaammatit taakku arfinillit pilersaarutigineqartut 

sivitsorneqarsinnaanerannik qinnuteqarsinnaaneq periarfissaavoq. 

 

Suliniutip ingerlanneqarnissaanut Kommuneqarfik Sermersooq akisussaasuuvoq, aamma 

innuttaasut malitseqartitsinertut, nammineerluni inuuneqalernissamut sungiusarnertut 

ilusilinnik, kiisalu innuttaasut najugaqarfissatut neqeroorummiinnermini ineriartornissaannut 

ikorfartuutaasunik iliuusissanik pilersaarutinik suliaqarnikkut, innuttaasunut Kommuneqarfik 

Sermersooq tapersersuissaaq. Kommunip innuttaasut ingerlaavartumik nalilersortassavai, 



Isumaginninnermut, Suliffeqarnermut Nunamullu Namminermut Naalakkersuisoqarfik    36/53 

aamma namminneq aningaasaqarnikkut siunnersuisutik atorlugit suli tapersersuineq INI A/S-ip 

isumagissallugu. 

 

Suliniut missingersuutinut tunngatillugu ukiunut pingasunut killiligaavoq, aamma innuttaasut 

ataavartumik initaarnissaannut suut ikiuutaasinnaanersut pillugit misissuinissamik 

suliaqarnissaq pillugu ukiunut pingasunut Ilisimatusarfik isumaqatigiissusiorfigineqassaaq. 

Najugaqatigiiffinni najugaqartut aamma suliniutit aallartinneqartut misissuinermi 

ilaatinneqassapput, kisianni innuttaasut ataavartumik inissaminnik tunineqarnerisa kingorna 

aamma malitseqartitsivigissallugit. Misissuinermit angusat siumut isigisumik assingusunik 

suliniuteqarnissami ilaassapput, taamaalilluni Housing First-imit suliniutit iluatsilluarnissaannut 

ilimanassuseq annertusissammat. 

 

Inissiat iluarsaanneqarnissaannut aningaasaliissutit 2022-mi ilassutitut aningaasaliissutit 

aqqutigalugit Naalakkersuisut pingaarnersiuinermi suliarereerpaat. 

4. Siusinnerusukkut inissinneqartunut najugaqarfissatut neqeroorutit 

 

Ulloq unnuarlu paaqqinniffinni inissinneqarnerup naanerata kingorna inuusuttut arlallit 

inissaaruttarput imminnullu isumaginissaminnut piginnaasaqartaratik. Taamaattumik 

inuusuttunut najugaqarfissatut periarfissanik amerlanerusunik pilersitsisoqassasoq, 

kiisalu tassunga atasumik immikkut suliniuteqarnerit aallartinneqassasut 

Naalakkersuisut siunnersuutigaat. Suliniut ulloq unnuarlu paaqqinnittarfiit pillugit 

suliassaqarfimmut Naalakkersuisut periusissaannut atatillugu isigineqassaaq. 

 

Inuusuttut amerlasuut inissinneqarnikuusut, inissinneqarnerup naanerani 

angerlarsimaffeerunnissamik annertuumik aarlerinaateqarput. Inuusuttut ilaat allanngorartumik 

meeraanerminni inuuneqarsimasut, “inersimasunngornerminni” imminnut napatinnissartik 

piginnaasaqarfigineq ajorpaat, aamma inissinneqarneq naagaangat amerlanertigut 

periarfissaqarneq ikiorneqarnerlu ajorput. Inissinneqareernerup kingorna annertunerusumik 

ikiorneqarnerup, inuusuttut angerlarsimaffeqanngitsunngunnginnissaat peqataaffigisinnaavaa. 

 

Inuusuttut inissinneqartut aqqusinerniilikkajuttarput, inissinneqareernerup kingorna 

inissaqannginnertik pissutigalugu. Inissinneqareernerup kingorna iliuusissanik 

pilersaarusiornissamut kommunit pisussaatitaapput, kisianni pisut ilaanni iliuusissanut 

pilersaarutit amigaateqartarput pisullu ilaanni siusinnerusukkut innissinneqartut 

angerlarsimaffeqanngitsunngortarput. 

 

Inuusuttunut sullinniakkut siusinnerusukkut inissinneqartunut 18-iniit 23-inut ukiulinnut immikkut 

najugaqarfissatut immikkoortunik neqeroorutitinik, inuusuttunut inissinneqartunut nammineq 

ineqalernissamut ikaarsaarnermi ineqartitsinermik taaneqartartunik, pilersitsinissaq 

siunnersuutigineqarpoq. Nammineq ineqalernissamut ikaarsaarnermi inissiat pingaarnertut 

inuusuttut inissaqalersissavaat aamma tamatuma saniatigut ineqarnerminni 

tapersersorneqarnermik tunissallugit, tassani inuusuttup inuunermut namminerlu 

napatinnissaminut piareernissaa ukkatarineqassalluni. Nammineq ineqalernissamut 

ikaarsaarnermi inissiat inigigallagassatut paasineqassapput, tassani inuusuttut 

siusinnerusukkut paaqqinniffimmi inissinneqartut, najugassaqarlutik tamatumalu peqatigisaanik 

inuusuttoq nammineerluni inersimasutut inuunissamut ikaarsaarnermi ikiorneqassalluni. 

 

Nammineq ineqalernissamut ikaarsaarnermi inissianut ilusissap pitsaanerpaasup qanoq ililluni 

nassaarineqarnissaa paasiniarneqassaaq, matumani oqartussat sorliit ingerlatsinermut 

akisussaasuussanersut ilanngullugu. Taamattumik suliassaqarfimmi sullissisunik naleqquttunik 

inuttaqartussamik 2023-mi suleqatigiissitanik pilersitsisoqassaaq, taakkulu periarfissat 

qulaajassavaat aamma ilusissamut pitsaanerpaamut inassuteqassallutik. Isumaginninnermut 

tunngasuni suliani periaatsit, ineqarnissamut tunngatillugu periarfissat kiisalu 

aningaasartuutissat, suleqatigiissitat ilanngullugu qulaajaaffigissavaat. 

 

Angerlarsimaffeqannitsut pillugit suliassaqarfimmi isumaginninnikkut inatsisiliorneq pillugu 

suliniummut atatillugu suliniut isigineqassaaq. 

 

Isumaginninnikkut inatsisiliornerup 2025-p qeqqani atuutilersinneqarnissaa 

pilersaarutigineqarpoq. Ineqarnermut suliassaqarfimmi inissaqartitsisoqarnersoq aamma 

aningaasanik pingaarnersiuisoqarsinnaanersoq suliniummut apeqqutaavoq. Suliniut ataatsimut 

tapiissutinut isumaqatigiissut imaluunniit ilassutitut aningaasaliissutitut 

aningaasalersorneqarsinnaavoq. 

5. Nalaassimasanik kingunerlutsitsisunut ammasumik katsorsarneqarnissamik 

neqeroorut 

 

Innuttaasut atugarliortut angerlarsimaffeqanngitsullu amerlasuut tarnikkut 

unammilligassanik naalliuuteqarput piviusumillu katsorsarneqarnissamik 

ikiorneqarnissamilluunniit periarfissaqaratik. Inersimasunut inuunerminni 

naalliuuteqartunut imaluunniit nalaassimasanik kingunerlutsitsisunut neqeroorutinik 

soqanngilaq. Akeqanngitsumik ammasumik katsorsarneqarnissamik neqeroorummik, 

innuttaasunut atugarliortunut angerlarsimaffeqanngitsunullu nalaassimasanik 

kingunerlutsitsisunut ikiuisussamik pilersitsisoqassasoq Naalakkersuisut 

siunnersuutigaat. Neqeroorutinut pioreersunut ataqatigiissillugu neqeroorut 

pilersinneqassaaq. Naleqqunnerpaamik ilusilimmik katsorsaanissamik neqeroorummik 

nassaartoqarnissaa suli pisariaqartinneqarpoq, kiisalu Namminersorlutik Oqartussat 

qanoq ilillutik katsorsaaneq neqeroorutigisinnaaneraat nassaarineqassalluni. 

 

Misigisat inuunerminnilu misilittakkat assigiinngitsut pissutigalugit innuttaasut atugarliortut 

angerlarsimaffeqanngitsullu amerlasuut nalaassimasaminnik kingunerlutsitsisinnaapput. 

Innuttaasut ataasiakkaat angerlarsimaffeqanngitsuunermik eqqugaanerannut 

aallaaviusinnaasunik, amerlasuut inuunerminnit meeraanerminnillu nalaassimasaminnik 

kingunerlutsitsipput. Nalaassimasanik kingunerlutsitsinerit katsorsarneqanngitsut, innuttaasut 

qanoq ineriartortiginissaannut killiliisarput, aamma pisut ilaanni innuttaasup piffissap 

ingerlanerani inuiaqatigiinni ilanngutivinnissaannut sunniuteqartarlutik. Suliniummi 

peqqinnissaqarfimmi tarnip nakorsaanit katsorsarneqarneq pineqanngilaq. 

 

Nutaamik ilassutaasumillu neqerooruteqartoqarnissaa suliniummi siunertarineqarpoq, tassani 

innuttaasut nalaassimasanik kingunerlutsitsinerit katsorsarneqarsimanngitsut pillugit 

ikiorneqarnissamik pisinnaallutik. Nalaassimasanik kingunerlutsitsinerit suliarinissaannut, 

nalaassimasanik kingunerlutsitsinermut katsorsaanerit pilersinneqarnissaat 

siunnersuutigineqarpoq, tassani sulianik ilisimasalittut sulisut assigiinngitsunik pissusilinnik 

ikiuinernik neqerooruteqassallutik. Maannakkuugallartoq inersimasunut psykologimit 

ikiorneqarnissamik neqeroorummik siamasissumik soqanngilaq. 

 

Neqeroorut neqeroorutitut nutaatut isigineqassaaq, neqeroorutinit pioreersunit, tarnip 

nakorsaannit katsorsaanermit imaluunniit tarnikkut katsorsartinnernit tarnikkullu nappaatinik 

tarnikkut ittumik katsorsaanernit neqeroorutinit pioreersunit immikkoortinneqartoq. Taamaattoq 

suliassaqarfimmi oqartussaqarfiit assigiinngitsunik suliallit akornanni suleqatigiittoqarnissaata 

sunniivigeqatigiittoqarnissaatalu anguneqarnissaa pingaaruteqarpoq. 

 

Pitsaanerpaamik nalaassimasanik kingunerlutsitsinermi katsorsarneqarnissamik neqeroorutip 

qanoq ililluni katiterneqarnissaa neqeroorutigineqarnissaalu, matumani piffimmi ataatsimi 

neqeroorutaassanersoq imaluunniit sullissisartutut angalaqatigiittartutut iluseqassanersoq 

imaluunniit qarasaasiaq atorlugu katsorsaanertut iluseqassanersoq ilanngullugit, suli 

oqaatigiuminaappoq. Tassunga ilaatillugu neqeroorutip imarisassai annertussusissaalu qanoq 

ittuussanersut erseqqissarneqassapput. Tamatuma saniatigut neqeroorummut killiliussat 

iliusissaalu erseqqissarneqassapput, tassani assersuutigalugu neqeroorutip kommunit 

suleqatigalugit pilersinneqarnissaa imaluunniit Namminersorlutik Oqartussanit 

neqeroorutigineqarluni neqeroorutaanissaa, erseqqissarneqassaaq. 

Suliniummi piffissaliussami killilimmi siullermi oqartussaqarfiit assigiinngitsunik suliallit 

akornanni, peqqinnissaqarfimmit, kommuninit, Isumaginninnermut Aqutsisoqarfimmit aamma 

sullissisunit attuumassuteqartunit allanit, suleqatigiissitanik pilersitsisoqassaaq, taakkulu 

nalaassimasanik kingunerlutsitsinermut suliassassaqarfimmi tamarmi misissueqqissaarneq 

aallaavigalugu aaqqiinissamut ilusiliussassamut siunnersuummik suliaqassapput. Tamatuma 

kingorna suleqatigiissitat ilusissatut siunnersuummik suliaqassapput. Nalaassimasanik 

kingunerlutsitsisunut katsorsarneqarnissamik neqeroorutip ammasup 2025-mi 

pilersinneqarnissaa naatsorsuutigalugu, suleqatigiissitat 2023-mi pilersinneqassapput. 

 

Suleqatigiissitat aallaqqaataasumik suliaqarnerisa aningaasalersorneqarnera, maannakkut 

missingersuutinut killiliussat iluanni Namminersorlutik Oqartussanit akilerneqassaaq. 

Nalaassimasanik kingunerlutsitsinernut katsorsarneqarnermut neqeroorummut ilusissap, 

ingerlaqqinnermi aningaasalersuinissaq aalajangissavaa aamma aningaasanut inatsisissamik 

suliaqarnermi isumaliutiginninnermi ilaassalluni. Ineqarnermut suliassaqarfimmi 

inissaqartitsisoqarnersoq aamma tassunga aningaasaliissutinik pingaarnersiuisoqarnissaa 

suliniummut apeqqutaassapput. 

6. Angerlarsimaffeqanngitsuuneq pillugu suliassaqarfimmut isumaginninnikkut 

inatsisiliorneq 

 

Innuttaasunut atugarliortunut angerlarsimaffeqanngitsunullu ataatsimillunniit 

inatsiseqanngilaq. Eqimattakkuutaat pisariaqartitaannik mianerinnittumik immikkut 

pisinnaatitaaffinnik innuttaasut atugarliortut angerlarsimaffeqanngitsullu 

amigaateqarnerat, tamatuma kingunerisinnaavaa. Isumaginninnikkut inatsisiliamik 

nutaamik ataatsimik suliaqartoqassasoq Naalakkersuisut siunnersuutigaat, taanna 

inersimasunut atugarliortunut immikkut pisinnaatitaaffinnik tunniussissaaq kommunillu 

innuttaasunik atugarliortunik sullissinerminni angusassamik toraagaqarlutik 

ornigullutillu sullissinissaannik pisussaaffiliissalluni. 

 

Sulianik suliarinnittut arlallit suliassaqarfimmut immikkut inatsiseqarnissaa ujartorpaat, 

taamaattoqarpammi kommunit innuttaasullu malittarisassanik ataatsimoorussamik 

tunngavissaqassagaluarmata. Inatsisini maannakkut atuuttuni pisut ilaanni inuit innarluutillit 

pillugit inatsisit, siusinaarluni pensionisiat pillugit inatsisit imaluunniit pisortanit ikiorsiissutit 

pillugit inatsit malillugit angerlarsimaffeqanngitsut sullinneqartarput. 

 

Angerlarsimaffeqanngitsut pillugit suliassaqarfimmi ataatsimut isumaginninnikkut inatsit taama 

ittut siullersarissavaat, aamma kommunit sunik neqerooruteqarsinnaannerannut 

sullissinerminnilu pisussaaffiinut nutaaliaasunik killiliussassanik pilersitsissalluni. Kommuninit 

suut piumasaqaataanersut, taamaalillutik kommunit najukkami ikiuinissamut pitsaassutsit, 

innuttaasut atugarliortut angerlarsimaffeqanngitsullu inissisimanerannik eqqarsaatiginnittut 

pillugit pilersitsinissamut periarfissaqarnissaannut, minnerpaaffittut killiussassat 

inissinneqarnissaat, angerlarsimaffeqanngitsut pillugit suliassaqarfimmi inatsisikkut 

kissaatigineqarpoq. 

 

Inersimasunut isumaginninikkut inatsisimmi nutaami iluaqutaasumik tulliuttunik imaqarnissaa, 

piviusumik Naalakkersuisut kissaaatigaat: 

 

- angerlarsimaffeqanngitsuuneq pillugu nassuiaat aallaavigalugu sullinniagaqarnissaq,  

- angusassanik toraagaqarluni pinaveersaartitsilluni suliaqarnerup ukkatarineqarnissaa, 

- Housing First-imi periuseqarneq aallaavigalugu katsorsarneqarnissamik neqeroorutit 

aamma tapersersuinermi periaatsit amerlanerusut, 

- innuttaasunut atugarliortunut angerlarsimaffeqanngitsunullu immikkut iliuusissatut 

pilersaarutit, 

- ornigulluni suliniuteqarnerit,  

- sulianik sullissinermi ”iserfiup ataasiinnaanissaanik tunngavik”, 

- najugaqarfissat imalunniit najugaqarfissatut neqeroorutit immikkut ilusillit, 

- tarnikkut tapersersuinerit katsorsarneqarnissamillu neqeroorutit, 

- kommunit peqqinnissaqarfiullu akornanni akisussaaffiit pillugit aalajangersakkat kiisalu  

- siusinnerusukkut inissinneqartut inersimasunngornermut ikaarsaarnerisa 

annertunerusumik ukkatarineqarnerat 

 

Angerlarsimaffeqanngitsut pillugit inatsisissamik nutaamik suliaqarnermi sullissisut 

attuumassuteqartut ilanngunneqarnissaat Naalakkersuisut kissaatigaat. Taamaattumik 2023-mi 

suleqatigiissitanik pilersitsisoqassaaq, tassani inatsisip imassaanut periarfissat 

misissoqqissaarneqarnissaat qulaajarneqarnissaallu siunertarineqarluni. Ilanngullugu 

suleqatigiissitap suliassaqarfimmi inatsisit pioreersut isummerfigissagaat anguniarneqarpoq. 

Kingusinnerpaamik Inatsisartut 2024-mi ukiakkut ataatsimiinneranni inatsisip suliarineqarnissaa 

anguniagaavoq. 

7. Nuup avataani aqqusinermi sullissisussanik pilersitsineq 

 

Angerlarsimaffeqanngitsut amerlasuut annikitsuinnarmik isumalluutissaqarput aamma 

oqartussanit ikiorneqarnissamik ujartuinissaminnut nukissaqartaratik. Innuttaasunut 

tamanna amerlanertigut amerlanernik ajornartorsiuteqalersitsisarpoq, tassami 

ikiorneqarneq ajoramik. Tamanna naammassiumallugu, kommunini tamani sulianut 

angusassanik toraagaqarnissaq aamma ornigulluni sullissinermik aallaaveqarnissaq 

pisariaqartinneqarpoq. Angerlarsimaffeqanngitsuuneq pillugu suliassaqarfimmi 

isumaginninnikkut inatsimmi ilanngullugu, kommunini tamani 2024-miit aqqusinermi 

sullissisussanik pilersitsisoqarnissaa Naalakkersuisut kissaatigaat. 

 

Pisortat aaqqissugaanerata iluani iliuuseqarnissartik innuttaasut atugarliortut amerlasuut 

ajornartorsiutigisarpaat. Innuttaasut nammineerlutik eqeersimaartuunissaat aamma 

ikiorneqarnissamik ujartuinissaat pisortani sullissiviit arlallit piumasaqaatigisarpaat, kisianni 

innuttaasunut atugarliortunut angerlarsimaffeqanngitsunullu inersimasunut tamanna immikkut 

ajornakusoortarpoq. Ajornerpaatut innuttaasut atugarliortut pisortanit ikiorneqarnissaq 

pisinnaatitaaffigisartik pinngitsorsinnaavaat. Angusassamik toraagaqarlutik aamma innuttaasut 

namminneq avatangiisaanni kommunit naapitsinissaat pisariaqarpoq, assersuutigalugu 

unnuisarfinni, kialaarfinni imaluunniit aqqusinermi. 

 

2017-mi Kommuneqarfik Sermersuumi, isumaginninnermut suliassaqarfiup iluani, Nuummi 

suleqatigiit aqqusinermi sullissisussat pilersinneqarput. Sumiiffiit innuttaasut 

angerlarsimaffeqanngitsut piviusumik najortagaat, suleqatigiit ornittarpaat. Suleqatigiit 

ornigullutik isumassuinermik suliaqarneq, siunnersuinertut ilitsersuinertullu ilusilik 

suliarisarpaat. Taamaaliornikkut innuttaasut angerlarsimaffeqanngitsut 

ingerlariaqqinnissaannut ikiorneqartarput assersuutigalugu unnuisarfimmut, najugaqarfissatut 

neqeroorummut katitigaasumut imaluunniit tarnip nakorsaannut innersuunneqartarlutik. 

Taamaalillutik angerlarsimaffeqanngitsut oqartussaasullu suliassaqarfiisa akornanni suleqatigiit 

ataqatigiissitsisarput. 

 

Nuup avataani aqqusinermi sullissisut amigaataapput, kisianni Nuummiit misilittakkat pitsaasut 

kommunit illoqarfiillu allat iluaqutigisinnaavaat. Taamaattumik periutsip illoqarfinnut 

annerusunut, angerlarsimaffeqanngitsuunermik malunnaateqarfiusunut, siammarneqassasoq 

Naalakkersuisut siunnersuutigaat. Nuummi ingerlanneqartoq assigalugu illoqarfinni allani 

aqqusinermi sullissisut ornigullutik sullissisutut immikkoortortaqarfittut ingerlalernissaat 

anguniarneqarpoq. Oqartussatut ataqatigiissaarisorpiatut sullissinikkut, kommunini sullissisut 

amerlineqarnerat tamakkiisumik isiginnittumik ornigullunilu sulianik suliaqarnermut 

aallaaviunissaa siunertarineqarpoq. 

 

Naalakkersuisut ilanngullugu siunnersuutigaat, kommunini najukkani suliniutip 

aallartisarneqarnissaa aamma aallartinnermi piffissami killilimmi ilisimasanik avitseqatigiinneq 

Namminersorlutik Oqartussat siuarsassagaat, tamatuma kingorna immikkoortoqarfinnik 

ingerlatsinissaq kommunit suliassarilissavaat. Suliniummi piffissami killilimmi siullermi 

kommunini aqqusinermi sullissisartunik pisariaqartitsineq qulaajarneqassaaq. Kommunini 

ataasiakkaani pisariaqartitsineq apeqqutaatillugu, aqqusinermi sullissisut aamma 

isumaginninnikkut sullissisuusinnaapput, taakku isumaginninnermik suliassaqarfiup iluani 

naliginnaasumik ornigulluni suliaqartut. 

Suliniutip aallartinneqarnissaa Namminersorlutik Oqartussanit aningaasalersorneqassaaq, 

immikkut ilassutitut aningaasaliissuteqarnermi imaluunniit 2024-mut aningaasanut inatsit 

aqqutigalugu. Angerlarsimaffeqanngitsut pillugit suliassaqarfimmut isumaginninnikkut inatsisip 

akuerineqarnerata kingorna, 2025-mut ataatsimoortumik tapiissutit pillugit isumaqatigiissummi 

aningaasartuutip ilaanissaa naatsorsuutigineqarpoq. 

8. Naalagaaffeqatigiinnerup iluani innuttaasut kalaallit pillugit annertunerusumik 

suleqatigiinneq 

 

Angerlarsimaffeqanngitsuuneq pillugu suliassaqarfimmi Kalaallit Nunaata Danmarkillu 

akornanni suleqatigiinnerup patajaallisaavigineqarnissaa Naalakkersuisut kissaatigaat. 

Naalagaaffeqatigiinnerup iluani pitsaanerusumik suleqatigiittoqarnissaa aamma 

piorsarsimassutsikkut assigiinngissutsit pitsaanerusumik paasineqarnissaat 

pisariaqartinneqarpoq. Ataatsimoorussamik paasititsiniaavik aqqutigalugu tamanna 

pilersinneqarsinnaavoq, oqartussaasut innuttaasullu atorsinnaassasaat kiisalu 

Danmarkimi NGO-t annertunerusumik suleqatigineqarlutik. 

 

Innuttaasut atugarliortut amerlasuut inuunermik pitsaanerusumik neriuuteqarlutik Danmarkimut 

nuuttarput. Ajornartorsiutinut, Kalaallit Nunaanni ikiorserneqarnissaannik 

neqerooruteqarfigineqanngitsunut, annertunerusumik ikiorneqarnissamik neriuuteqarlutik 

amerlasuut nuuttarput. Tamanna assersuutigalugu psykologimit ikiorneqarnerusinnaavoq. Ilaat 

Danmarkimi ikinnguteqartarput ilaqutaqarlutillu, taakkulu inuunermi ingerlariaqqinnissammut 

imaluunniit nutaamik aallartinnissamut ikiuutaasussatut naatsorsuutigineqartarlutik. 

Ajoraluartumik kalaallinut innuttaasunut amerlasuunut pissutsit Danmarkimi ajorseriartarput, 

aamma arlallit isumaginninnikkut atugarliortunngortarlutik imaluunniit 

angerlarsimaffeeruttarlutik. 

 

Pisut ilaanni kalaallit innuttaasut Danmarkimut nuuttut, Danmarkimi atugarissaarnissamut 

neqeroorutit assigiinngitsut akornanni iliuuseqarnissartik tamaviaarnartittarpaat. Tamanna 

ilaatigut kalaallit piorsarsimassusiat, innuttaasut kalaallit qallunaallu oqartussaasuisa akornanni 

oqaatsitigut akimmiffiit, kiisalu qallunaat oqartussaasuisa aaqqissugaanerata 

tikikkuminassusaatalu akornanni naleqquttoqannginneranik pissuteqarsinnaavoq. 

 

Naalagaaffeqatigiinnerup iluani suleqatigiinnerup annertusarneqarnissaa Naalakkersuisut 

kissaatigaat. Naalagaaffeqatigiinnerup iluani angerlarsimaffeqanngitsuuneq pillugu 

ajornartorsiutit Kalaallit Nunaata Danmarkillu akornanni nuunneqarnerat, killilersugaanani 

nuussinnaatitaanerup ikorfartussanngilaa. Angerlarsimaffeqanngitsup sumunnarnera tassani 

apeqqutaanngilaq. 

 

Naalagaaffeqatigiinnermi kalaallit angerlarsimaffeqanngitsut pillugit paasissutissanut 

tunngatillugu, annertunerusumik suleqatigiinneq ataatsimoorluni aallaaveqarnissamut 

peqataassasoq, Naalakkersuisut kissaatigaat. 

 

Suliniummut aningaasartuutit maannakkut missingersuutinut killiliussat iluannit 

Namminersorlutik Oqartussanit akilerneqassapput. Suliniutip 2023-mi aallartinneqarnissaa 

naatsorsuutigineqarpoq. 

9. Angerlarsimaffeqanngitsuuneq pillugu nassuiaat 

 

Angerlarsimaffeqanngitsuuneq pillugu annertunerusumik ilisimasaqarnissaq aamma 

akuerineqarnissaa pisariaqartinneqarpoq. Angerlarsimaffeqanngitsuuneq pissutigalugu 

ajornartorsiutit inuiaqatigiinnit akuerineqarnerat ilisarineqarnerallu, 

angerlarsimaffeqanngitsuunerup eqqortumik soqutigineqarnissaata 

anguneqarnissaanut aamma innuttaasut amerlanerusut ikiorneqarnissamik 

ujartuinissaannut peqataassapput. Angerlarsimaffeqanngitsuunerup suunerata aamma 

angerlarsimaffeqanngitsuunerup atugarliornerullu assigiinngitsorpassuarnik 

takussutissaqartarnerannik annertunerusumik paasinninnissamut nassuiaat 

peqataassaaq. 

 

Suliniutip marlunnut avinneqarnissaa siunnersuutigineqarpoq, taakkulu tamarmik immikkut 

angerlarsimaffeqanngitsuunermik ukkatarinninneq annertusissavaat:  

- Pisortatigoortumik angerlarsimaffeqanngitsuuneq pillugu nassuiaat 

- Paasititsiniaanerit atorlugit angerlarsimaffeqanngitsuunerup annertunerusumik 

soqutigineqarnissaa 

 

Naalakkersuisut pisortatigoortumik angerlarsimaffeqanngitsuuneq pillugu nassuiaataat 

Angerlarsimaffeqanngitsuunerup nalinginnaasumik paasineqarnissaa annertusarniarlugu, 

aamma angerlarsimaffeqanngitsuunerit ullumikkut atorneqartut qanoq iluseqarnersut pillugit, 

Naalakkersuisut pisortatigoortumik angerlarsimaffeqanngitsuuneq pillugu nassuiaasiorput. 

Nassuiaat 2022-mi ukiakkut tamanut saqqummiunneqarpoq. 

 

Paasisitsiniaanerit atorlugit angerlarsimaffeqanngitsuunerup annertunerusumik 

soqutigineqarnissaa 

Ukiuni tulliuttuni paasititsiniaanerit angerlarsimaffeqanngitsuunermut tunngatillugu innuttaasut 

sulianillu suliaqartut akornanni ilisimasaqarnerulernermik peqataasinnaassapput 

nalinginnaasumillu isummanik allanngortitsinernik pilersitsisinnaassallutik. Paasititsiniaanerit 

makkuninnga imaqarnissaat naatsorsuutigineqarpoq: 

- Angerlarsimaffeqanngitsuuneq suua? 

- Sumi innuttaasut ikiorneqarsinnaappat, aamma ikiuinerit suut pisinnaavaat? 

- Innuttaasut atugarliortut pillugit suliniutinut nutaanut sammitinneqartunut qanoq ilillutik 

kommunit, nammineq kajumissuseq malillugu suliniaqatigiiffiit aamma inuiaqatigiit 

ilaasinnaappat? 

- Amerlasuut illoqarfinnut annerusunut inissaqareernatik nuuttarnerat aamma 

ersinngitsumik angerlarsimaffeeruttarnerat pillugu soqutiginninneq. 

- Danmarkimi suut tamarmik pitsaaneruppat, aamma unammilligassat suut innuttaasut 

atugarliortut qallunaat kommuniini naapissinnaavaat? 

 

Paasititsiniaaneq kommunit suleqatigalugit suliarineqassaaq, aamma kommunit namminneq 

paasititsiniaavitsik atorlugit paasissutissanik ingerlatitseqqittarnissaat siunnersuutigineqarpoq. 

 

Angerlarsimaffeqanngitsuunerup inooqatigiinni aamma inuiaqatigiinni ajornartorsiutitut 

artornartutut akuerineqarnissaanut paasititsiniaaneq peqataassaaq. Tamatuma peqatigisaanik, 

innuttaasut atugarliortut, angerlarsimaffeerunnissamik aarlerinartorsiortut imaluunniit 

assersuutigalugu ersinngitsumik angerlarsimaffeqanngitsut, ikiorneqarnissamik 

ujartuinissaannut annertunermik soqutiginninnerulernerisa oqallinnerulernerisalu 

peqataanissaat anguniarneqarpoq. 

Suliniut Namminersorlutik Oqartussani aningaasaqarnikkut killiliussat iluannit 

aningaasalersorneqassaaq. 

10. Nuna tamakkerlugu angerlarsimaffeqanngitsunik kisitsineq 

 

Nuna tamakkerlugu angerlarsimaffeqanngitsut aalajangersimasumik pisartumik 

kisinneqartarnissaat Naalakkersuisut erseqqissumik anguniagaraat, taamaalilluni 

piffissap ingerlanerani angerlarsimaffeqanngitsuuneq pillugu suliassaqarfimmi 

ineriartorneq malinnaavigineqarsinnaaniassammat. Inuiaqatigiinnut, Naalakkersuisunut 

kommuninullu iluaqutaasumik angerlarsimaffeqanngitsuunerup annertussusaata 

katitigaaneratalu peqqissaartumik ilisimasanik tunngaveqarnissaa, kisitsinerup 

peqataaffigissavaa. Ukioq allortarlugu kisitsisoqarnissaanut aningaasaliissutit 

salliutinneqartarnissaat siunnersuutigineqarpoq. 

 

Angerlarsimaffeqanngitsuunerup annertussusaa kiisalu soorlu ukiut suiaassutsikkullu 

agguataarnerit, nunap ilaani sumiinnerit il.il. pillugit piviusumik ilisimasanik paasissutissanillu 

amigaateqartoqarnera, angerlarsimaffeqanngitsuuneq pillugu suliassaqarfimmi 

unammilligassat annerpaartaraat. Oqaluttuanit ataasiakkaanit aamma sulianik ilisimasalittut 

sulisunit akissutinit ilisimasat annertuut taamaalillutik suli tunngaveqarput. Taamaattumik 

aaqqissugaasumik aamma assigiiaartumik innuttaasunik angerlarsimaffeqanngitsunik 

atugarliortunillu, suliassaqarfiup qanoq ineriartorneranik paasinarsisitsisunik, 

nalunaarsuisoqartarnissaa amigaataavoq. 

 

Taamaalillutik paasissutissat ilisimasallu annertunerusut periusissiami ukkatarineqartussatut 

suliassaqarfiupput, aamma tassunga piviusunik angerlarsimaffeqanngitsut qassiunnerannik 

amerlassutsimut tunngasunik paasissutissanik kiisalu peqqissaartumik piffissap ingerlanerani 

pissutsit arlallit erseqqissaavigineqarnerannik angerlarsimaffeqanngitsunik kisitsineq 

peqataassaaq. Taamaaliorneq aqqutigalugu ilisimasanut tunngavik annertunerujussuaq 

pilersinneqassaaq, tamatumuunalu angerlarsimaffeqanngitsuuneq inooqatigiinni 

inuiaqatigiinnilu ajornartorsiutitut inuiaqatigiinnut, kommuninut Naalakkersuisunullu 

erseqqissarneqassalluni. Tamatuma peqatigisaanik Naalakkersuisut kommunillu 

aalajangiinissamut tunngavissanik nutartikkanik peqalernissaat, angerlarsimaffeqanngitsunik 

kisitsinerup peqataaffigissavaa. Angerlarsimaffeqanngitsut pillugit sullissineq pingaarnertut 

kommunit suliassaraat aamma angerlarsimaffeqanngitsunik kisitsineq ilanngullugu kommunini 

pissutsit pillugit paasisaqartitsissaaq, taannalu ikiorsiullugu kisitsinermit paasissutissanik 

atuinermikkut kommunit najukkami suliaminnik piareersarsinnaapput. 

 

2022-mi angerlarsimaffeqanngitsunik kisitsineq Ilisimatusarfimmit suliarineqarpoq aamma 

misiligutaasumik suliniutitut aamma siunissami nuna tamakkerlugu kisitsinissanut aallarniutitut 

atorluni. Tassannga paasissutissat qanoq ilillutik pitsaanerpaamik katersorneqarnissaannut, 

illoqarfiit sorliit kisitsinermi ilaanissaannut aamma allatigut ilinniarfiit pillugit ilinniutit 

misilittakkallu, siunissami kisitsinissani ilanngunneqassapput. 

 

Kisitsineq siulleq Ilisimatusarfimmit suliarineqarmat, taanna arlaannaannulluunniit 

attuumassuteqanngitsuujuassaaq, aamma issittumi silap pissusaata piumasaqaataanik 

sillimaffiginnissalluni. Issittumi silap pissusaata aqqusinermi inuunissaq annertuumik 

ajornakusoortunngortippaa. Taamaattumik amerlasuut ersinngitsumik 

angerlarsimaffeqanngitsutut inuupput. Pissutsit taakku, angerlarsimaffeqanngitsunik kisitsineq 

eqqortumik takutitsissappat, angerlarsimaffeqanngitsunik kisitsinerup sillimaffigisariaqarpai. 

Angerlarsimaffeqanngitsut ukioq allortarlugu kisinneqartarnissaat Naalakkersuisut kissaatigaat. 

Angerlarsimaffeqanngitsut kisinneqarnerat 2024-mut aningaasanut inatsit aqqutigalugu 

aningaasalersorneqassaaq. 

11. NGO-nut kommuninullu qarasaasiakkut nalunaarsuinermut immersugassaq 

 

Ataatsimoorussamik qarasaasiakkut nalunaarsuinermik aaqqissuussamik 

pilersitsisoqarnissaa Naalakkersuisut siunnersuutigaat, tassani NGO-t kommunillu 

neqeroorutiminnik atuisut pillugit nalunaarsuisinnaassallutik. Atuisut amerlassusaat, 

suiaassusaat, ukiui il.il. ineriartorneri nakkutigineqarsinnaanerat nalunaarsuinerup 

periarfississavaa. Nalunaarsuineq kinaassutsimik isertuussissaaq. 

 

Paasissutissat piviusullu tunngavigalugit politikkimik ingerlatsinissartik Naalakkersuisut 

angorusuppaat, taamaalilluni politikkikkut aalajangiinernik ingerlatsinerit 

tunngavilersorluakkanik ilisimasanik tunngaveqassallutik. Taamaattumik 

angerlarsimaffeqanngitsut pillugit suliassaqarfimmit paasissutissat 

kisinneqarsinnaanngortinnissaat uuttorneqarsinnaanngortinnissaat 

naatsorsorneqarsinnaasunngortinnissaallu pingaaruteqarluinnarpoq. 

Angerlarsimaffeqanngitsut pillugit suliassaqarfimmi atuisut annertussusaat pillugit ilisimasat 

amigaataanerat, piviusunik sunniuteqarluartunillu angerlarsimaffeqanngitsut pillugit 

suliassaqarfimmi ikiuinissamut atortussanik suliniutinillu pilersitsinissamut 

ajornakusoortitsipput. 

 

NGO-t assigiinngitsut unnuisarfinnik, kialaarfinnik, ulluunerani neqeroorutinik aamma 

innuttaasut akeqanngitsumik neriffigisinnaasaannik atuisut pillugit nalunaarsuisareerput, 

kisianni ataatsimoorussamik qarasaasiakkut paasissutissanik katersivimmik, tassani 

paasissutissat katersorneqarsinnaallutik, nassaassaqanngilaq. Maannakkuugallartoq 

kisinneqarsinnaasunik, uuttorneqarsinnaasunik naatsorsorneqarsinnaasunillu 

angerlarsimaffeqanngitsunik imaluunniit atugarliortunik nalunaarsuisoqarneq ajorpoq. 

Taamaattumik qarasaasiakkut nalunaarsuinermut immersuiffissap 

atortussanngortinneqarnissaa pisariaqartinneqarpoq, innuttaasut ataatsimoorussamik 

paasissutissanik katersiivimmi nalunaarsorneqarnissaannut NGO-t ikiussavai, tassani 

paasissutissat aamma Namminersorlutik Oqartussanit kommuninillu 

iserfigineqarsinnaassallutik. 

 

Angerlarsimaffeqanngitsut pillugit suliassaqarfimmi ilisimasanik katersinermi paasissutissat 

kisinneqarsinnaasunngortinniarlugit, uuttorneqarsinnaasunngortinniarlugit 

naatsorsorneqarsinnaasunngortinniarlugillu aamma assigiissaarniarlugit, qarasaasiakkut 

nalunaarsuinermi immersuiffissamik, NGO-t kommunillu angerlarsimaffeqanngitsuuneq pillugu 

suliassaqarfimmi atorsinnaasaannik, Naalakkersuisut pilersitsisimapput. 

 

Suliassaqarfimmi ineriartorneq takutinniarlugu, kiisalu innuttaasut atugarliortut neqeroorutinik 

atuisut amerlassusaat paasisaqarfiginiarlugu, assigiissakkamik nalunaarsuinermik 

pilersitsinissami siunertarineqarpoq. Nalunaarsuineq ilanngullugu siunissami 

angerlarsimaffeqanngitsut kisinneqartarnissaannut paasissutissanik ilanngussissaaq, kiisalu 

eqimattakkuutaat ukiuni taakkunani kisitsiffiunngitsuni ineriartornerat pillugu paasissutissanik 

tunniussissalluni. 

 

Innuttaasut pillugit paasissutissat taamaallaat NGO-nit pissarsiarineqarsinnaassapput, aamma 

ilanngullugu siunissami angerlarsimaffeqanngitsut kisinneqarnissaanni ilaassallutik. 

Nalunaarsuisarfimmut aningaasartuutit maannakkut missingersuutinut killiliussat iluannit 

Namminersorlutik Oqartussanit akilerneqassapput. Suliniutip 2023-mi allartinneqarnissaa 

naatsorsuutigineqarpoq. 

12. Nuna tamakkerlugu Angerlarsimaffeqanngitsunik Oqaloqatiginnittarfiup 

patajaallisarneqarnera 

 

Nuna tamakkerlugu Angerlarsimaffeqanngitsunik Oqaloqatiginnittarfiup 

patajaallisarneqarnissaa pisariaqartinneqarpoq, taamaalilluni kommunit qitiusumillu 

sullissisut allat akornanni ilisimasanik aamma misilittakkanik avitseqatigiinnerup 

patajaallisarneqarnerata peqatigisaannik suliassaqarfimmut suliniutit nutaat 

ineriartorsinnaaniassammata. Oqaloqatiginnittarfik siunissami aalajangersimasunik 

ukiumoortumik ataatsimiittassaaq aamma periusissiami sammineqartut, soorlu 

najugaqarfissatut ilutsit nutaat, periaatsit, ornigulluni sullissinerit aamma innuttaasunik 

qanimut sullissinerit ukkatarisassallugit. 

 

Innuttaasunut atugarliortunut angerlarsimaffeqanngitsunullu suliassaqarfimmi sullissisut 

tamarmik akornanni ilisimasanik avitseqatigiittarneq nalinginnaasumik 

unammilligassaqarfiuvoq, aamma assersuutigalugu najugaqarfissatut ilutsit nutaat 

pilersinneqarnissaat pillugit siunnersuummi nalilerneqarpoq, suliassaqarfimmi sullissisut 

misilittakkaminnik avitseqatigiittarnissaat suli annertunerusumik pisariaqartinneqartussaasoq, 

aamma taamaalillutik imminnut ilinniartinniassagamik. Ilisimasanik avitseqatigiissinnaanermut 

periarfissap patajaallisarneqarnissaa taamaattumik pingaaruteqarluinnarpoq, taamaalilluni 

kommunini najukkami misilittakkat pitsaasut ajortullu tunngavigalugit, najugaqarfissatut ilutsit 

najugaqarnermi tapersersorneqarnermik ilallit ineriartortinneqarsinnaaniassammata. 

Suliassaqarfimmi sullissisut akornanni sunniuteqarluartumik misilittakkanik avitseqatigiinneq, 

innuttaasut angerlarsimaffeqanngitsut nammineq ineqalernissaannut aamma imminnut 

napatinnissamut ilinniarnissaannut ilimanarsisitsinermut pitsaasumik sunniuteqarsinnaavoq. 

 

2021-mi nuna tamakkerlugu angerlarsimaffeqanngitsunik oqaloqatiginnittarfik pilersinneqarpoq, 

tassani sullissisut qitiusut tamatuma kingorna ataatsimiittarput suliassaqarfimmilu suliniutit 

pillugit misilittakkaminnik avitseqatigiittarlutik. Sammisat assigiinngitsut, periusissiap 

atortuulersinneratigut pilersinneqarsiinnaasut, angerlarsimaffeqanngitsunik 

oqaloqatiginnittarfimmi oqaloqatigiinnerni ilisimasanillu avitseqatigiissitsinermi iluaqutaasumik 

ilaasinnaapput, matumani assersuutigalugu najugaqarfissatut ilutsit allatut ittut pillugit 

misilittakkat ilanngullugit. 

 

Maannakkut ilutsimi, oqaloqatiginnittarfimmi ilaasortat namminneq piginnaasaqarfigalugu 

suliassaqarfimminnit paasisimanninnertik ilapittuutigisarpaat, aamma 

angerlarsimaffeqanngitsuuneq pineqartillugu siunersiueqatigiinnermi peqataasutut atuuttarlutik. 

Oqaloqatiginnittarfik kommuninit, Kofoeds skole-mit aamma Ilisimatusarfimmit sinniisunik 

ilaatigut inuttaqarpoq. Sammisassat, oqaloqatiginnittarfiup suliassai annertusarneqarnerisigut, 

oqaloqatiginnittarfimmi ilaasortat nalimmassarneqarnissaat pisariaqarsinnaavoq. 

 

Ilanngullugu oqaloqatiginnittarfiup angerlarsimaffeqanngitsunut tunngasunik apeqqutit tamaasa 

pillugit Naalakkersuisunik siunnersuinissaq ilitsersuinissarlu siunertarereerpaa. 

 

Nuna Tamakkerlugu Angerlarsimaffeqanngitsut pillugit Oqaloqaloqatiginnittarfimmut  

aningaasartuutit maannakkut missingersuutinut killiliussat iluannit Namminersorlutik 

Oqartussanit akilerneqartarput. Suliniutip 2023-mi ingerlaqqinnissaa naatsorsuutigineqarpoq.  

13. Angerlarsimaffeqanngitsuuneq pillugu paasisanik siammarteriffik 

 

Angerlarsimaffeqanngitsuuneq pillugu suliassaqarfimmi angerlarsimaffeqanngitsuuneq 

pillugu ilisimasat sulinermilu periaatsit nalinginnaasumik killeqarput. Taamaattumik 

paasissutissanik siammarteriffimmik pisariaqartitsisoqartoq Naalakkersuisut 

nalilerpaat, tassani sulinermi periaatsit aallaaviillu assigiinngitsut il.il. 

nassaarineqarsinnaassallutik ineriartortinneqarsinnaassallutillu. 

 

Inooqatigiinni atugarliorneq angerlarsimaffeqanngitsuunerlu pillugit ilisimasat paasissutissallu 

piffimmi ataatsimi katersorneqarnissaat pisariaqartinneqarpoq. Angerlarsimaffeqanngitsuuneq 

pillugu suliassaqarfimmi sulinerup ineriartortinneqarnissaanut nutarsarneqarnissaanullu 

peqataanissartik Naalakkersuisut kissaatigaat. Paasisanik siammarteriffimmik 

pilersitsisoqarnissaa siunnersuutigineqarpoq, taannalu kommunini sulianik ilisimasalinnut 

innuttaasunullu saaffiginnissaaq. Paasisanik siammarteriffik suliarineqassaaq, taamaaliornikkut 

suliassaqarfimmi atortut tikikkuminartunngortinneqassallutik aamma ikiorneqarnissamut 

periarfissanut assigiinngitsunut attaveqarfiit pillugit paasissutissat piffimmi ataatsimi 

katersorneqassallutik. 

 

Paasisanik siammarteriffimmik pilersitsineq, tassani periaatsinut atortut, suleriaatsillu ilaatigut 

Danmarkimit aamma Kalaallit Nunaanni najukkani misilittakkat, ilaatigut Nuna Tamakkerlugu 

angerlarsimaffeqanngitsut pillugit Oqaloqatiginnittarfik aqqutigalugu, paasisanik 

siammarteriffimmut atortunik ilanngussissapput. Tassaasinnaapput neqeroorutinut 

innuttaasunut sammitinneqartut, aqqusinermi sullissisunut, Housing First-imi 

assigisaanniluunniit periaatsit. Ilisimassat sulianik ilisimasalinnut tikikkuminartuussapput 

aamma kommunit periaatsit pillugit aallaaviinut qajannaallisaassallutik. 

 

Ilisimasat annertusineqarnerat paasissutissallu tikikkuminartunngortinneqarnerat, inooqatigiinni 

ajornartorsiutit, angerlarsimaffeerunnermik kinguneqarsinnaasut pillugit eqeersimaarnerusumik 

aaqqissuussaanerusumillu sulinissaq tunngavilissavaat. 

 

Suliniut 2023-imi aallartinneqartussatut naatsorsuutigineqarpoq, aamma massakkut 

missingersuutinut killiliussat iluannit Namminersorlutik Oqartussanit 

aningaasalersorneqassalluni.  

